
3



4



5

 1
كوانووی ئاگره‌كه‌م 

پڕه‌ له‌ هاواری دار كاژه‌كان 
كتێبه‌كانم پڕن 

له‌ زایه‌ڵه‌ی حه‌رفه‌ ڕژاوه‌كان 
سه‌عاته‌كه‌م پڕه‌ 

له‌ ناڵه‌ی زه‌مه‌نی به‌سه‌رچوو 
ڕه‌وه‌زه‌كانم پڕن 

له‌ زیڕه‌ی ئاسكه‌ كوژراوه‌كان 

  *

به‌سه‌رهاتی ئه‌و دامێنه‌م ده‌خوێنده‌وه                

لوتكه‌ به‌سه‌ریا ده‌ناڵی                                         

كه‌ كتێبی پڕ له‌ گیای لوتكه‌م بینی                   

ئاسكێ خوێنی لێ ده‌چۆڕایه‌وه

 2
بانگت ده‌كه‌م 

چیا له‌ ژێر ناوت ئاگر ده‌گرێ 
بانگت ده‌كه‌م 

پشكۆ له‌ زمانم هه‌ڵده‌سێ 
شه‌وه‌زه‌نگ له‌ په‌ل وپۆ ده‌كه‌وێ 

كاتێ كه‌وا بانگت ده‌كه‌م 
چراكان داده‌گیرسێن و با ده‌خه‌وێ 

  *
بۆ یه‌كجار له‌ پشت شووشه‌ی هه‌ورا

 وه‌ك باران داڕژای                                                  

بۆ ئه‌به‌د كێڵگه‌ی من پڕ بوو له‌ شه‌وبۆی سوور  

هه‌موومان 
ڕاده‌كه‌ین و ڕاده‌كه‌ین و ڕاده‌كه‌ین 

هه‌ندێ له‌ ناو بادا 
مرواری ژیان ده‌دۆزێته‌وه‌ 

هه‌ندێ له‌ ناو تاریكه‌شه‌وی هاواردا 
ئاڵتوونی وه‌ڵام ده‌بینێ 
هه‌ندێ به‌ ناو گریاندا 

خه‌نده‌ ده‌چنێته‌وه‌ 
له‌ باوه‌شی ژیان ده‌خه‌وێ 

هه‌موومان به‌نده‌ی ڕاكردن و هاوارین 
نه‌ ده‌گه‌ین 

نه‌ وه‌ڵاممان ده‌ست ده‌كه‌وێ 

 *
هه‌موو بۆ ژیان ڕاده‌كه‌ین ڕاده‌كه‌ین                                  

كه‌ ده‌یگرین ورد ورد كورتی ده‌كه‌ینه‌وه                    ‌

كراسێكی سپی له‌به‌ر ده‌كه‌ین

هه‌موو بۆ مه‌رگ ڕاده‌كه‌ین 

4 
تۆ سیحرێكی چه‌ند به‌ سامی 

ده‌مكه‌ی به‌ ئاو 
ده‌مكه‌ی به‌ تۆپێكی بچووك و ڕامده‌ده‌ی 

تۆ سیحرێكی پڕ هه‌یبه‌‌تی 
ده‌مكه‌ی به‌ باوه‌شێ گه‌ڵا 

گڕوگڵپه‌م تێبه‌رده‌ده‌ی 
ده‌مكه‌ی به‌ به‌رد تووڕم ده‌ده‌ی 

تۆ سیحرێكی شه‌رابیت و 
له‌ په‌یمانه‌ی پڕی خۆتا 

وه‌ك باوه‌شێ فه‌ریكی كاڵ 
ده‌مپێچییه‌وه‌و بۆ تا هه‌تا لوولم ده‌ده‌ی

 *
شیعری گەورە خەونی بچووك دەگێڕێتەوە                  

شیعری بچووك خەونی گەورە دەنووسێتەوە      

 5

دره‌ختی یادی تۆ چه‌ند دووره ‌ 
چه‌ند دووره‌ دره‌ختی یادی تۆ 

رۆژەکان چەند زوو دێن و رادەبرن                                            
هاتنی تۆش چەند درەنگ 

                                                         *
هێندێ وشه‌ وه‌ها له‌ گیانم به‌رده‌بن                

كه‌ سپێدان سه‌یری جه‌سته‌م ده‌كه‌م 

كون كون بووه   

 6

ده‌تنووسمه‌وه‌ له‌ نێو په‌نجه‌م ده‌توێیته‌وه‌ 
ده‌تخوێنمه‌وه‌ له‌ په‌ڕی زمانم ده‌ئاڵێی 
ده‌تخۆمه‌وه‌ له‌ سینه‌ما ده‌بی به‌ به‌رد 
ده‌تهۆنمه‌وه‌ له‌ گه‌ردنم ده‌بی به‌ كۆت 

كاتێكیش كه‌ ڕه‌هات ده‌كه‌م 
له‌ ناو ڕۆحم داده‌گیرسێی

 *
ئه‌و شیعرانه‌ی له‌ ده‌فته‌ری دڵم 

ڕه‌شم كردنه‌وه‌ 

شه‌وانه‌ گه‌ردنم ده‌گرن                                                 

كه‌ هاتی ڕووناكی بوو به‌ تاڤگه‌ی ڕه‌نگ 

ڕژایه‌ ده‌شت و شاره‌كان 
دونیا پڕ بوو له‌ تریفه‌ی جاویدانی 

وه‌كو شه‌راب ڕژاینه‌ ناو 
كو‌نجی مه‌یخانه‌ و باڕه‌كان 

   *
گه‌وهه‌ری دڵی من ئه‌وه‌نده‌ شكاوه    ‌                         

به ‌ڕسته‌ی شیعر جه‌برم كردووه     ‌

هه‌ر وشه‌یێ له‌و په‌یكه‌ره‌ ده‌ركێشم 

هه‌ڵده‌وه‌رێ

 8
ڕۆیشتنم جۆگه‌له‌یه‌ 

تیكه‌ڵی ناو ده‌ریا ده‌بێت 
دووكه‌ڵێكه‌و به‌ره‌و ئاسمان هه‌ڵده‌كشێت

دیوتانه‌ جۆگه‌ڵه‌و جۆبار 
جارێك بۆ دواوه‌ بێنه‌وه‌

من پیشه‌مه‌ 
هه‌ر بڕۆم و هه‌ر بڕۆم هه‌ر بڕۆم

ئاوڕ له‌ دوا نه‌ده‌مه‌وه 

 *

كه‌ شووشه‌ی خه‌یاڵم 

وه‌ك شیله‌ هه‌ڵڕژا           

دونیا پڕ بوو له‌ هه‌نگ 

9
پێویستیم به‌ ئاگر هه‌یه‌ تا نه‌سووتێم 
پێویستیم به‌ لافاو هه‌یه‌ تا نه‌خنكێم 

ئاماژه‌كانی ئه‌وینت 
له‌ دڵما جێی نابێته‌وه‌ 

كتێبت لێوانلێو كردووم 
وشه‌كانت تژی مانای قووڵ كردووه‌ 

زمانت لێ داگیر كردووم  
منت له‌ نێو ده‌ریای مه‌جاز ڵاڵ كردووه 

  *
كه ‌سه‌ری خۆم 

وه‌ك ده‌نكه‌ ترێیه‌ك كوشی                    

تك تك شه‌راب له‌ زمانم ده‌چۆڕایه‌وه                                   ‌

ژووره‌كه‌م پڕبووه‌ له‌ ته‌وقی وه‌ڕه‌سی 

پڕبووه‌ له‌ زمانی شكاو 
ژووره‌كه‌م پڕ بووه‌ له‌ سیفری ڕه‌هایی 
پڕ بووه‌ له‌ كه‌شتی ڕاكردن بۆ ناو ئاو 
ده‌مه‌وێ ڕابكه‌م ڕابكه‌م هه‌میشه‌ ڕابكه‌م 

ئاخر من باڵنده‌م 
بۆ قاچم له‌ زه‌وی گیر بووه‌؟ 

  *
ڕمی شیعرێ رێگه‌ی شه‌ق كرد 

كه‌وتمه‌ ناو باخی جاویدانی   

ته‌نها شه‌رابی مانا 

شیعر له‌ شكان ده‌پارێزێ               

 11
ده‌‌سووڕێمه‌وه‌و ده‌سووڕێمه‌وه 

به‌ دوای دیتنه‌وه‌ی شووشه‌ی شكاوی 
مه‌رجانی ئه‌وین 

ئه‌گه‌رچی دیاره‌ سووڕانه‌وه‌ی من 
ته‌نها كه‌وتنی 

زمانی شیعرو جه‌سته‌می تیایه 
به‌ڵام هه‌مدیسان 

ده‌سووڕێمه‌وه‌و ده‌سووڕێمه‌وه‌ ‌‌ 

 *
هێنده‌م كتێب به‌ دوای چاوی تۆ خوێنده‌وه                  ‌

ئێستا چاوێكم شووشه‌یه‌و چاوێكیشم ڕژا                    

ته‌نها به‌ بۆنی كتێبه‌كانه‌وه‌یه‌ ده‌تبینم                   

 12

هه‌تا چاوم هه‌ته‌ر ده‌كات 
من هه‌ر بۆ لای تۆ ده‌ڕوانم 

تۆ هه‌بوونی 
تۆ هه‌م كه‌ونی هه‌م كائینات 

هه‌رچی كات و شوێنیش هه‌یه‌ 
له‌ تۆدا خه‌ست بوونه‌ته‌وه‌‌ 

بۆیه‌ ته‌مایه‌ك شك نابه‌م بۆ مانه‌وه‌م 
من له‌ ده‌ره‌وه‌ی زه‌مانم 

 *
له‌ مه‌داری پووچی سه‌ره‌تانی شه‌ڕی بێ ئه‌مان                            

شیعر جوانی له‌ تاق ده‌نێ 

وشه‌ ده‌بێته‌ مه‌ته‌رێزو                               

قه‌ڵه‌م قه‌ڵغان

 13
چه‌ند دژواره‌ 

بانگی من و به‌سته‌ی هه‌زاران ده‌نگی تۆ 
دووری من و جه‌سته‌ی هه‌زاران ڕه‌نگی تۆ 

تاریكی ته‌نهایی من و 
چرای هه‌زاران شه‌وقی تۆ 

ئاگری سووتانی من و 
تاڤگه‌ی هه‌زاران خوڕڕه‌ی تۆ 
ئه‌ی چه‌تری سه‌ری خه‌مگینم 
ئاخر تاكه‌ی به‌ ته‌مای تۆ؟ 

 *

گیا تاقانه‌ كچی زه‌وییه                       ‌

په‌له‌ی سیس بوونیه‌تی 

تا بچێته‌وه‌ باوه‌شی دایكییه‌وه                                                           ‌

 14
له‌ نێو هه‌راوزه‌نادا 

بێده‌نگی خۆم ده‌ناسمه‌وه‌
له‌ نێو دڵی تاریكیدا 

ڕووناهی ناو دڵی خۆم ده‌بینم 
به‌ سه‌ر لێواری ده‌ریادا 

قووڵایی خۆم ده‌دۆزمه‌وه‌ 
له‌ ناو په‌یمانه‌ی شه‌رابدا 

ئاگاهی خۆم داده‌ڕێژم 

   *
كه‌ له‌ سه‌مای شیعر بوومه‌وه‌

 ته‌زوێك گیانی داگرتم

هه‌ر له‌و ساته‌وه‌ی دوا دێرم 

له‌ جامی سپی زه‌ینم گرت

خۆشییه‌كانی ژیانم مرد                                          



19

 15
درودێك له‌ دڵما له‌ ئاوی شیعردا ڕژاوه‌  

تاجیله‌ی ترۆپكی له‌ سه‌ری تۆ ناوه‌ 
بۆته‌ ته‌یمانی گوڵ به‌ ده‌وری ئه‌دگارتا 

هه‌ر بۆیه‌ش كه‌ هه‌نگاو هه‌ڵدێنی 
وه‌ك دڵی ناو سینه‌م 

چی ده‌ماری خوێنه‌ 
له‌ جه‌سته‌ی ماندووما  ده‌جمێنی 

  *
وا هه‌ست ده‌كه‌م 

ده‌نگ فڕینی هاواری ئه‌و مه‌لانه‌یه‌

له‌قه‌فه‌زی سینه‌ به‌ند كراون                            

هاوارێ ئه‌بیستم 

زریكه‌ی ئاسكی ئازاده‌ 
له‌ به‌ر ماشه‌ی دیلیی ڕاوچیدا 

هاوارێ ئه‌بیستم 
كوژرانی فڕینه‌

له‌ ناو ورشه‌ی دووری سووتانی په‌ڕوباڵ 
هاوارێ ئه‌بیستم 

شكانی یه‌قینی هاتنته‌ 
له‌ نێو باغی مه‌حاڵ 

 *

هه‌موو لاپه‌ڕه‌كانی ژیانمان ڕه‌ش كرده‌وه‌

لاپه‌ڕیێ ژینی سپی نه‌كردینه‌وه          ‌        

كه‌ ده‌ست له‌ ناو ده‌ستم ده‌نێی  
ئاواز ئاواز ده‌توێمه‌وه‌و ده‌بم به‌ ئاو 
كه‌ ده‌ترازێی تاوێری ژێر پێم ده‌ته‌قێ 
هه‌رچی مسی ڕۆحم هه‌یه‌ ده‌توێته‌وه‌ 

به‌سه‌ر كه‌مانجه‌ی ئازارما 
ده‌بێ به‌ ژێ 

 *
گیا ورد ورد 

خۆی ڕووتكرده‌وه‌ و سیس هه‌ڵگه‌ڕا

سه‌وزایی خۆی به‌خشی به‌ زه‌وی              

ده‌نگی تۆ وه‌ك 

خوڕڕه‌ی ئاو و شنه‌‌ی بایێ 
ده‌نگی تۆ وه‌ك 

دڵۆپه‌ی شه‌ونم و په‌لكه‌ گیایێ 
ده‌نگی تۆ 

وه‌ك باخی ئه‌وین و لوتكه‌ چیایێ 
ده‌نگی تۆ تان و پۆی بوونه‌ 

وه‌ك به‌ندۆلی ئه‌به‌دییه‌ 
له‌ پێڤاژۆی هاتوو چوونا 

  *
ژیانم بینی به‌ چاوی پڕ له‌ فرمێسكه‌وه‌

رۆژو مانگ و ساڵه‌كانی خۆی كۆ ده‌كرده‌وه‌

خوێنی لێ ده‌چۆڕایه‌وه                    ‌

هه‌ر ده‌ڵێی تارمایی 
بازێكی تۆراوی له‌ ئاسمان 

یا ده‌نگی ئاوێكی ڕژاوی 
له‌ ژێر تاشه‌و تاوێران 

تۆ ڕه‌نگێكی جیای ناو ته‌ونی ئاماژه‌ی 
كه‌ی ده‌نیشیته‌وه‌ تا په‌ڕوباڵ بگرم 

كه‌ی دوا دێڕی فڕین ده‌به‌خشی به‌ ترۆپك
تا له‌ ناو ئاماژه‌ی نیشتنه‌وه‌ی تۆ بمرم 

                                                          *
له‌ هه‌ورازو ڕك و ڕه‌وه‌زان 

له‌ لێمشتى تووڕه‌ى گه‌ردوون

ناوى تۆم نووسيوه‌

تۆ تاتۆی تاووسی 

به‌سه‌ر په‌ڕه‌ی بازوومدا 
تۆ داغی ئه‌وینی 

به‌سه‌ر ته‌ختی هه‌نیه‌م 
تۆ هاوارێكی دووری 

وه‌كو ئاو به‌ هه‌موو لایه‌كا هه‌ڵده‌ڕژێی 
تۆ پڕووشه‌ی ئه‌به‌دییه‌تی 

به‌سه‌ر ده‌ست و په‌نجه‌ی شیعردا ده‌پژێی  

 *
خۆر هەڵدێ‌ تۆ ئاوا دەبیت

تۆ ئاوا دەبیت خۆر هەڵدێ

له‌وه‌ته‌ی ئه‌وینت منی داگرتووه‌ 
چی حه‌رف و ڕسته‌یه‌ له‌سه‌ر فه‌رشی شیعرو 

له‌ نووكی قه‌ڵه‌مدا مردووه‌ 
نه‌ مه‌ستی به‌شی هزرم ده‌كا 

نه‌ مه‌رگیش سۆراغی من ده‌كا 

  *

گوێم له‌ كزه‌ی سینه‌یه‌كه‌ 

ترس له‌ شه‌و به‌رده‌دا 

ئه‌وه‌ دڵه‌ ده‌سووتێ 

یا جریوه‌ی مه‌ستی مه‌لێكه‌؟

چه‌ند له‌ تۆدا مه‌ستم 

هه‌ر ده‌ڵێی شه‌رابی زه‌وینم نۆشیوه‌ 
چه‌ند بێ تۆ بێ هه‌ستم 

هه‌ر ده‌ڵێی كراسی ئه‌به‌دی 
پرسه‌ی خۆم پۆشیوه‌ 

 *

گلاسێ ئاگری فیراقم خوارده‌وه‌ 

بووم به‌ خۆڵه‌مێش

بۆ ساتێ  به‌ دیارتا وه‌ستام 

بۆ ئه‌به‌د كه‌وتم                

ته‌وقێكی نادیاری ئه‌وینی 

به‌سه‌ر گه‌ردنمه‌وه‌ 
به‌و ته‌وقه‌ من دیلی ئه‌به‌دیم 

شه‌وقێكی دیاری جودایی 
به‌ ناو دڵمه‌وه‌ 

به‌و شه‌وقه‌ وه‌ك سه‌دا سه‌رمه‌دیم 
له‌ میانی ئه‌وینی ئه‌م ته‌وقه‌ و شه‌وقی تۆ 

وه‌رینی ئه‌به‌دییه‌ له‌ باڵ و په‌ڕوپۆ

  *
گۆڕه‌كانم هه‌ڵكه‌ندو ئه‌ستێره‌كانم ناشتن

چه‌ند رسته‌یێ له‌ ناو به‌رده‌ڵانه‌كه‌ 

له‌دایك بوون

ناوم نان كۆمیدیای ژیان                                                   

ده‌زانم بایه‌كان له‌لای تۆوه‌یه‌ دێن 

ئارمووشی ئه‌وینن له‌ گه‌ردن ده‌ئاڵێن 
من به‌ جووڵه‌ی تۆوه‌ بایه‌كان ده‌ناسم 

ئه‌و بایه‌ی 
كه‌ له‌ لای تۆوه‌ڕا هه‌ڵده‌كا  
بایه‌كی ئه‌زه‌لی زۆر نه‌رمه‌ 

وه‌ك تیغی ئه‌ڵماسی ساودراو به‌ ئه‌وین 
ماهووتی سه‌ردڵم شه‌ق ده‌كا 

 *
ته‌نها شه‌رابی شیعر 

هێزی مانه‌وه‌م پێده‌به‌خشێ      

كه‌ی به‌ دادم ده‌گه‌ی؟ 

وه‌ك گیا 
له‌ لێواری كه‌ونا 

بۆ تۆ شین ببمه‌وه‌ 
كه‌ی به‌ دیار ده‌كه‌وی؟ دووباره‌ 

له‌ تاو شه‌وقی چاووت من ئاوا ببمه‌وه ؟

 *
شه‌رابی مانا

پێویستی به‌ كوشینی 

ترێی ناو سه‌ری شاعیره                                                    

هه‌میشه‌ شتێ هه‌یه‌ 
جار جار ده‌روونم ساوده‌دا 

هه‌میشه‌ سیمایێ شه‌رابی عومرم ده‌ڕێژێ 
له‌م هه‌وره‌ دابه‌زه‌ وه‌ره‌ لام 
تا له‌ زه‌وی جێگه‌م بێته‌وه‌ 

هه‌میشه‌ شتێ هه‌یه‌ 
ده‌ست و مه‌چه‌كم باده‌دا

 *
وانه‌ی ئاگرم خوێنده‌وه‌ 

شاره‌زای خۆڵه‌مێش بووم     

وانه‌ی خۆڵه‌مێشم خوێنده‌وه‌ 

شاره‌زای ئاگر بووم

زۆرجار ئه‌لفم هێنده‌ درێژ كردۆته‌وه‌ 

تا بگا به‌ دڵی تابان
زۆرجار شینم هێنده‌ به‌ خوێنی تۆخ كردووه‌ 

تا بگا به‌ شینی ئاسمان 
به‌ڵام هه‌میشه‌ مه‌ست بوویمه‌ 

له‌ ناو شینی گه‌رمی ژیان 

 *
ئاو جیاوازە لە لافاو 

لافاو كارەساتی هەور دەگێڕێتەوە

له‌ شه‌رابى سپى ئه‌زه‌لدا 

وێنه‌ى تۆم بينيوه‌  
وه‌ك شه‌سته‌ به‌ سه‌رما ڕژاوه‌ 

له‌ شه‌پۆلى ڕه‌شى زه‌مه‌ندا 
سپى تۆم بينيوه‌  

وه‌كو شیربه‌ سه‌رما باريوه‌ 
له‌ ناو تاى مه‌رگ و مير 

گۆرانيم بۆ جاويدانى تۆ چڕيوه 

 *

ئه‌و شیعرانه‌ی ناتوانن 

قومێ ئاو بۆ ئاسكه‌كان ڕاگرن        

میوانداری جوانییان پێ ناكرێ

هه‌میشه‌ ئاڵۆزییه‌ك 

هه‌یه‌ سه‌ر له‌ ڕۆحم ده‌شێوێنێ  
نازانم له‌ ناخمایه‌ 

یا من له‌ ناخی ئه‌و ئاڵۆزیه‌م 
ئه‌وه‌نده‌ ده‌زانم ئاڵۆزییه‌ك هه‌یه‌ 

له‌ ده‌ستم ده‌ئاڵێ
ئه‌ی ئاڵۆزی  

ئالؤزییه‌كانی رۆحی سه‌ر به‌ته‌م 
كه‌ی په‌ی به‌ نهێنییه‌كانی ئێوه‌ ده‌به‌م؟ 

  *
دڵم وه‌ك سێوێكی كون كون بۆته‌ نه‌یژه‌ن

ئاوازی حه‌سره‌ت هه‌ڵده‌ڕێژێ                  

دوور له‌ شووشه‌ مل باریكه‌كانی شه‌راب 

نزیك له‌ هیته‌ره‌ داگیرساوه‌كه‌  
كه‌ وه‌ك دوو ماری سوور 
به‌ ده‌وریا ده‌سووڕێته‌وه‌ 

به‌رامبه‌ر چه‌ند تابلۆیه‌كی سووریالی 
بیر له‌ وایه‌ره‌ 

سپی و ساده‌كه‌ی‌ وزه‌ ده‌كاته‌وه‌ 
تا به‌ هه‌موو 

دونیای ئاڵۆزی ببه‌ستێته‌وه 

 ‌ *
كه‌ جامی سه‌عاته‌كه‌م درزی برد

زه‌مه‌ن ڕژا و ژووره‌كه‌م ڕه‌ش داگه‌ڕا 

ڕه‌نگی زه‌مه‌ن ڕه‌شه              ‌

ده‌نگێ نابیستم 
ده‌زانم بێده‌نگیت دونیای گرتووه‌ 

ڕه‌نگێ نابینم ده‌زانم ڕه‌نگینیت 
كه‌ونی به‌ هه‌ر هه‌موو فه‌له‌كه‌وه‌ ڕاگرتووه‌ 

تیشكێ هه‌ڵنایێ ده‌زانم تیشكێنیت 
خۆری له‌ ژێر باڵی خۆیا داپۆشتووه‌ 

هیچ شیعرێكم بۆ نانووسرێت و ده‌زانم 
سیمات هه‌موو جووڵه‌یه‌كی 

قه‌ڵه‌می داگیر كردووه 

  ‌ *
وه‌ك مۆمێكی بچووك 

تۆم له‌ ناو وشه‌كان داگیرساند  

ژیانم گڕی گرت   

ئێستاش به‌ هه‌زاران هه‌زار ڕسته‌ 

بۆم ناكوژێته‌وه                     ‌             

من به‌ دواى جوانيى مانات ده‌گه‌ڕێم 
مانا جوانه‌كان هه‌موويان 
وه‌ك گڕ له‌ ناو دڵى تۆ  

وه‌ك ئه‌زه‌ل داده‌گيرسێن و به‌رز ده‌بنه‌وه‌ 
له‌ ده‌ره‌وه‌ى تۆدا مانا نامينێ 

بۆيه‌ ناچارم هه‌تا هه‌تايه 
له‌ داگيرسانتا من بتوێمه‌وه 

 *

ئاسكه‌كان جگه‌ له‌ ڕاكردن هیچیان نییه‌،

كه‌ له‌ ڕاكردن ده‌كه‌ون                      

گه‌ردنی خۆیان به‌ قه‌ده‌ر ده‌به‌خشن   

‌

تۆ نزيكێكى له‌ دووره‌كان و 
ڕه‌شێكى له‌  نێو  سپييه‌كان 
تۆ نه‌ويێكى له‌ به‌رزه‌كان و 

وه‌همێكى له‌ نێو ڕاستييه‌كان 
شه‌وێكى له‌ ڕۆژه‌كان و 

رۆژێكى  له‌ نێو شه‌وه‌كان  
تۆ باوه‌شێكى گه‌رمى 

له‌ نێو ڕۆژگاره‌ زوقم و سارده‌كان  
دۆستێكى چه‌ند ميهره‌بانى 

له‌ نێو دژه‌ دڵره‌قه‌كان 
ده‌مه‌وێ له‌ ناو له‌پم بيت 

تا هه‌ميشه‌ بۆنت بكه‌م 
له‌ ناو چاوم بيت 

تا هه‌ست به‌ بینینم بكه‌م
له‌ ناو دڵم بيت 

تا هه‌ست به‌ هى خۆميت بكه‌م 

 *

هەموو ئەوانەی بانگ و هاواریانە

پێویستیان بە ئەوانی ترە                         

پۆڵاش  بم 

له‌ ناو ده‌نگى پڕ ميهرى ئه‌ويندا توايمه‌وه‌ 
شريخه‌ى شێلاقه‌ى چياش بم  

له‌ نێو ده‌نگى پڕ بازى شيعردا ڕوايمه‌وه‌ 
چلچراى خۆريش بم 

من له‌ ناو كوانووى ڕووناكى 
ئه‌دگارت توايمه‌وه 

 ‌ *

هەموو شتەكان بۆنی تۆم بۆ دێنن

بەڵام ئاخ تخوبی ڕۆح ده‌به‌زێنن       

دوور دوور تا خوێنم                           

مانه‌وه‌م له‌ ناو قوفڵى شيعردا 

گه‌ڕانه‌ به‌ دواى كليلى كرانه‌وه‌ى باخۆسى   
ژيانه‌وه‌م له‌ ناو ئاگرى قه‌ڵه‌مدا 

ونبوونه‌ به‌ دواى نووسينى 
ئاوى سپى ئازادى 

گريانم به‌ ده‌ورى گومه‌زى سينه‌تا  
خنكانه‌ له‌ ده‌رياى ئه‌وينى 
تاهه‌تا مه‌ست و جاويدانى 

 *
ئه‌وه‌ی شیله‌ی ژیانی بڕژێته‌ ناو تاریكی       

ته‌نها هه‌ر ئه‌و ده‌زانێ                     

كه‌ی ده‌گاته‌ ڕووناكی                     

من پێویستم به تۆ هه‌یه تا داگیرسێم 
تا داگیرسێم من پێویستم به تۆهه‌یه 

پێویستی من به تۆ 
تاریكی ناو دره‌وشانه‌وه‌یه 

دره‌وشانه‌وه‌ی تۆ 
په‌یمانه‌ی من به‌تاڵ ده‌كات  
بۆیه زوو زوو ده‌كوژێمه‌وه   

به‌ڵام هه‌مدیس 
له خۆڵه‌مێشما ده‌دره‌وشێیته‌وه 

چۆن دره‌وشانه‌وه‌ی ڕژاوت كۆكه‌مه‌وه؟ 
كه تۆ هه‌میشه په‌یمانه‌م  

پڕ داگیرسان ده‌كه‌یته‌وه

  *
ئاسك نییه‌ نه‌زانێ ،راوچی بۆ دوای كه‌وتووه‌

شاباڵێ نییه‌ نه‌زانێ ،باهۆز چی له‌ دڵدایه     ‌

له دیمه‌نێكدا ته‌وته‌می 
كه دروودت بۆ ده‌نێرم 

وه‌ك پووشی زیو داده‌گیرسێم  
له دیمه‌نێكدا ئاوێكی سپی سپی 

كه بۆ داگیرسانت دێم ده‌كوژێیته‌وه 
تۆ وه‌ك دره‌ختێ ڕه‌شه‌با 

لێی ئاڵا بێ هه‌دادانت نییه 
تا بۆ ساتێ بتوانم 

ته‌ماشات بكه‌م و نه‌كوژێمه‌وه 

 *
ته‌واوی سه‌ر زه‌وین ته‌ی بكه‌ی

هه‌موو كیشوه‌ره‌كان ببڕی                  

دواجار تیغی ماسینی ژیان هه‌ر ده‌تبڕی

له مێزێكی ئه‌و ده‌وروبه‌ره‌وه دانیشتووی 
وه‌ك پێكێ شه‌راب هه‌ڵمده‌ده‌ی

چه‌ره‌زی دڵم ده‌شكێنی 
قووم قووم سه‌رم ده‌خۆیته‌وه 

ئێستا له ناو په‌یمانه‌تا قه‌یتانێكم 
هاكا ئه‌ویشت نا به لێوته‌وه 

مێزه‌كه‌ی من تاك و ته‌نیا
بێ مه‌ینۆش ده‌مێنێته‌وه 

  *
كە تۆ هەمیشە بەفر بیت

دەبێ‌ بۆ ئەبەد كتێبی توانەوە بخوێنمەوە 

به‌سه‌ر ئاوه‌كاندا ده‌ڕۆی 

شوێنپێكانت بلێسه بۆ دوور ده‌نێرن
له ته‌متوومان داده‌گیرسێی 

له ناو چاوما ده‌كوژێیته‌وه  
كاتێ ته‌وقه‌م له‌گه‌ڵ ده‌كه‌ی 

وه‌ك مۆم به ناو په‌نجه‌كانما ده‌توێیته‌وه 

   *
شه‌ممه‌یه‌ك خۆی له‌ هه‌فته‌ دزییه‌وه                  ‌

فه‌له‌ك له‌ سووڕانه‌وه‌ كه‌وت                

ئه‌وه‌ بوو بۆ ئه‌به‌د نه‌هاتیته‌وه              ‌

كه به ڕێگاكاندا گوزه‌ر ده‌كه‌ی 

ڕووناكی وه‌ك با 
به ئاراسته‌ی تۆ هه‌ڵده‌كات 

من نوقمی ناو تاریكی و تارمایی ده‌بم
ده‌ركه‌وتنت 

ڕۆژهه‌ڵات و ڕۆژاوا دروست ده‌كات  

  *
چوومه‌وه‌ ناو دره‌خته‌ كلۆره‌كه‌ی ته‌مه‌ن

هه‌موو گه‌مه‌ شكاوه‌كانم دۆزییه‌وه     ‌

ته‌نها ئاڵتوونی مناڵیم نه‌بێ              

ده‌مه‌وێ ڕابكه‌م و ڕابكه‌م 

هه‌ميشه‌ ڕابكه‌م 
له‌ كه‌وتنا 

 له‌ دوا ترۆپكى سه‌ركه‌وتنا 
له‌ دارستان و ده‌ريادا

 له‌ ژێر تريفه‌و زرياندا 
له‌ ناو قاقاى پێكه‌نين و 

له‌ نێو فرمێسك و گرياندا 
ده‌مه‌وێ هه‌ميشه‌ ڕابكه‌م 

له‌ ڕاكردندا ده‌بمه‌وه‌ خۆم 
له‌ ڕاكردندا حه‌قيقه‌ت ده‌گرم 

  *
رێگایه‌كی دوورم بڕی تا گه‌یشتم به‌ خۆم 

گه‌ڕانه‌وه‌م بوو به‌ مه‌حاڵ                     

ئه‌وه‌ی بۆ ساتێ خۆی بدۆزێته‌وه           ‌

بۆ ئه‌به‌د ون ده‌بێ                             

قامیشه‌ڵانێكی سه‌وزی 

دونیات پڕ له نه‌ی كردووه 
جه‌سته‌ت كوانووی ڕووناكییه 
ده‌ڵێی خۆری نیشتیمانی منت  
له سینه‌ی خۆت به‌ند كردووه 

 *
سه‌دان ساڵ شه‌ڕی ژیانم كرد نه‌كوژرام

بۆ ساتێ كه‌وتمه‌ ناو جه‌نگی 

شمشێری ئاوینت په‌لی دام 

بۆ ئه‌وه‌ى نه‌سووتێم ده‌چمه‌وه ناو ئاگر 
بۆ ئه‌وه‌ى نه‌خنكێم ده‌چمه‌وه ناو ده‌ريا 

بۆ ئه‌وه‌ش ته‌ڕ نه‌بم ده‌چمه‌وه ژێر باران 
تا نه‌خشه‌ى بێتۆيى تێكبده‌م  

هه‌ر ده‌بێ شكستى ڕه‌نگه‌كان چابكه‌م

  *
هەموو كتێبەكانم داگیرساند

چەند دێڕێك بە قەڵەمی ئاونگ 

سەربردەی گیایان دەنووسییەوە

ژيان له ئاسێترين ڕه‌وه‌ز بانگم ده‌كات 
منيش له باى ئه‌زه‌لى تۆدا مه‌ست بوويمه 

شه‌ڵاڵم به ده‌نگ و سه‌داوه 
هه‌م ژيان به‌ره‌و خۆى ڕامده‌كێشێ 
هه‌م تۆش به‌ره‌و خۆت ڕامده‌كێشى 

منيش تاقه دڵێكم 
له ناو له‌پى پڕ ميهرى تۆ به‌ندكراوه 

 *

گۆزەی دڵم كەوتە بەر تیری فبراق

شەوبۆی ئەوینم                     

شەوی پڕ نوور كردووە              

من باڵه‌كان 

به‌ره‌و به‌رزاييه‌كانى تۆ ده‌كه‌مه‌وه 
تۆ فڕينم قۆڵبه‌ست ده‌كه‌ى 

من له نێو ئاگاهيه‌كاندا مه‌له ده‌كه‌م 
تۆش هه‌ميشه مه‌ستم ده‌كه‌ى 

 *
دوێنێ‌ ئازادیم بە خاك سپارد و                                        

جاویدانیم بە ساتێكی كورت گۆڕییەوە                                      

هه‌موو شته‌كان نزيكن دووريى تۆ نه‌بێ 
هه‌موو شته‌كان دوورن نزيكيى تۆ نه‌بێ  

من به نزيكى تۆ خنكاوم 
به دووريت 

له شيعر و له‌ ته‌وقى گه‌ردن داگيرساوم 
دوورى و نزيكى دوو چه‌مكن 

وه‌ك ده‌رگاى دوو ده‌رى شه‌ون 
شه‌وان ده‌بن به مۆته‌كه 

سپێدان ده‌بن به خه‌ون

 *
زوو زوو خەمگین دەبین                                          

بەڵام درەنگ درەنگ دڵخۆش                                             

كه‌ تریفه‌ی پڕ ئه‌فسانه‌ی تۆ هه‌ڵده‌ڕژێ 
من ئه‌وه‌نده‌ گه‌وره‌ ده‌بم  

له‌ هیچ شوێنێكه‌وه‌ جێگه‌م نابێته‌وه‌ 
كاتێ ده‌بیت به‌ هه‌ڵم و ده‌ڕه‌وێیته‌وه‌ 

ئه‌وه‌نده‌ بچووك ده‌بمه‌وه‌ 
له‌ نێو تۆزی كتێبه‌كاندا ون ده‌بم 

په‌له‌ی گزنگی به‌یانیم 
دووباره‌ لێم دابێته‌وه‌ 

  *
جوانی لە ناو دەریا ون دەبێ                             ‌

لە بیاباندا ون دەبێ                                       ‌

جوانی تەنها 

لە ناو دڵ دا بە دیار دەكەوێ                             ‌

كه‌ به‌ لای پاییزدا ره‌ت ده‌بیت 
گیا له‌سه‌ر تاوێره‌كاندا شین ده‌بێ 
كۆته‌ره‌كان نوقڵی گه‌ڵا ده‌به‌شنه‌وه‌ 

كه‌ به‌ بیابانی رۆحمدا گوزه‌ر ده‌كه‌ی 
زه‌وی پڕ له‌ باران ده‌بێت  
دونیا له‌ ئاو نوقم ده‌كه‌ی  

 *
هەموومان لە ناو یەك تونێلاین            

بەڵام تونێل لە ناو هەمووماندایە        

ده‌بێ دڵمان 

به‌ تیری ڤیان كون كون كه‌ین 
په‌نجه‌كانمان له‌ناو مه‌جاز داگیرسێنین 

بۆوه‌ی قه‌ڵه‌م زمان بگرێ و 
سیمای سپی بچێته‌وه‌ 

ده‌بێ  ئیكارۆس بین بفڕین 
له‌گه‌ڵ لافاودا هه‌ڵبكه‌ین 

ئه‌لفابای جوانی فێر ببین 
بۆوه‌ی بگه‌ین 

به‌ جه‌وهه‌ری بوونی خۆمان 
ئه‌بێ هه‌میشه‌ ڕابكه‌ین

  *
دونیا چەند سارد بێ                                     ‌

شەوبۆ بۆنی زۆرتر ده‌ڕوا

به‌ تاتۆی فڕینی ئه‌به‌دی وشه‌ی ئاڵ 
جه‌سته‌ی من ده‌رزیژه‌ن كراوه‌ 

به‌ مۆری ڕاكردن بۆ ڕسته‌ی نه‌مریی 
دڵی من شیعرڕێژ كراوه‌ 

ئاگری ڕه‌نگه‌كان هه‌ردوو باڵیان كردووم 
پاپۆڕی توانینم 

له‌ ده‌ریای بێ بنی نه‌مریی تاوده‌دا 
چاوی ده‌ریاوانیش شكاوه‌  
نه‌ته‌مێ دیاره‌و نه‌ نه‌وره‌س 

باڵی خۆی لێكده‌دا 

 *
دره‌ختێكی هه‌ڵپاچراو، 

به‌ حه‌سره‌تێكی ئه‌به‌دی 

له‌ته‌ك ده‌می تیژی ته‌وره‌كه‌وه‌ 

ته‌رم ئاسا ڕاكشاوه

من وردو خاشبوونێكی بێ هاوتام 
حیكایه‌ته‌ گه‌وره‌كانی 

مه‌سخی خۆم باس ده‌كه‌م 
زه‌یتێكی سپیم له‌ تابلۆی جه‌نگ 

باسی مه‌رگه‌ساتی ژیان ده‌كه‌م 
له‌ شیوه‌نی مه‌لێكی باڵشكاوه‌وه‌ هاتووم 

غه‌ریبی  فڕین ده‌كه‌م 
وه‌ك ته‌وته‌مێ له‌ تاشه‌ی چیا 

له‌ په‌رستگای وه‌همه‌وه‌ هاتووم 
باس له‌ حه‌قیقه‌تی خۆم ده‌كه‌م

    *
بە ناو كتێبەكاندا بگەڕێ      ‌

ئەگەر دەتەوێ‌ ژیان          

بە میلیشیای وەڕەسی نەتكوژێ  ‌

چوومه‌ ناو په‌یمانه‌ی سپی فڕێیدام 
ناتوانی  وه‌ك شه‌راب مه‌زن بی 

چوومه‌وه‌ ناو كانیاوی سپی فڕێیدام 
ناتوانی وه‌كو ئاو مه‌زن بی 

چوومه‌ دۆزه‌خی ڕه‌ش فڕێیدام 
گوناهبار بۆ هاتی؟ 

چوومه‌وه‌ ناو به‌هه‌شت فڕێیدام 
بێگوناه بۆ هاتی؟

  *
به‌رزبوونه‌وه‌ ئاسانه‌ 

به‌لام ده‌بێ شاره‌زای فڕین بیت

ئه‌و شوێنانه‌ی دڵی شیعریان لێ ڕژاوه‌ 
ئێستا بوونه‌ته‌ كێڵگه‌ی زه‌نگ  

ئه‌و لانانه‌ی 
مه‌لی شیعریان به‌سه‌ردا هه‌ڵكورماوه‌  

ئێستا بوونه‌ته‌ كوانووی ده‌نگ 
ئه‌و تابلۆیانه‌ی كه‌ شیعر دایڕشتوون 

ئێستا بوونه‌ته‌ باخچه‌ی ڕه‌نگ 

 *
لە مناڵ فێربە

ژیانی خۆش چەند سادەیە

شه‌وقێ هه‌میشه‌ دێته‌ ژووره‌كه‌م 
ئه‌چێته‌ ناو پێخه‌فه‌كه‌م 

ئه‌چێته‌ ناو كتێبخانه‌كه‌م 
وه‌ك فریشته‌ به‌سه‌ر شان و ملمه‌وه‌ ده‌نیشێ 

به‌ ڕۆحمه‌وه‌ خۆی هه‌ڵده‌واسێ 
شه‌وقێ هه‌میشه‌ دێته‌ ژووره‌كه‌م

  *
هەرگیز لە مردن ناگەڕێمەوە             

تا ئێستای خۆم                           

بۆ نەمریی دوا رۆژ بچنمەوە             

زۆربا 
تازه‌ له‌ كانی خه‌ڵوز مه‌ست بوو بوو

باخۆس 
له‌ ناو بوتڵی شه‌راب وه‌كو گێلاس 

به‌داری زه‌رفامی زه‌مان ده‌ترینگایه‌وه‌
هاوارم كرد كه‌ی ئه‌گه‌ینه‌ پله‌ی نێرڤانا 

له‌وه‌ڵامدا وه‌ك ناقووس زرینگایه‌وه

  *
بۆ ئەوە دەنووسم 

لە ماهییەتی تۆ بگەم                              

تۆش بۆ ئەوە دەمخوێنیتەوە                                               

لە ماهییەتی من بگەی                                                      

كه‌ نارنجی ڕۆحم 
به‌ ئاگری شه‌رابی سوور سووتا 

سه‌ده‌ها وشه‌و ڕسته‌م هێنا
جریوه‌م له‌ قوڕگی مه‌ل فڕاند 

قه‌ڵه‌مم له‌ كه‌مه‌ری شێر ده‌رهێنا 
شیعر دانه‌گیرسا 

كه‌ هاتی 
حه‌رفی ناو كتێبی ئه‌م كه‌ونه‌ هه‌ڵڕژا 

شیعر وه‌ك ڕێژنه‌ی با به‌ ژیان هه‌ڵپژا

 *
شیعر شوێنی حەقیقەتی تیا نابێتەوە            

من لە ڕابردووەكانەوە بۆ تۆ دێم 

تۆش لە ئایندەوە
تۆ ئەفسانەی لە بەر چاوم 

من حەقیقەت
سەیركە چ مەجازێ‌ لوولی داوم

 *
ئەگەر ڕۆژێ‌ 

هەموو دەنگەكانی فەزا كۆكرێنەوە                                    

هەموو درۆكانی مێژوو ئاشكرا دەبێ                                                    ‌ 

له‌ گه‌ردوون ده‌چمه‌ ده‌ره‌وه‌ 
كپی لێره‌ به‌شی هه‌موو سه‌رم ناكات 

ده‌ریاكان پڕن له‌ ژه‌هر 
پڕن له‌ پاپۆڕی خنكاو  

زه‌وی پڕه‌ له‌ ‌به‌سه‌رچوونی بێ مانای كات 
پڕه‌ له‌ جه‌سته‌ی مرۆڤی فڕێدراو 

له‌ گه‌ردوون ده‌چمه‌ ده‌ره‌وه‌ 
سه‌فا لێره‌ به‌شی هزر و زه‌ینم ناكات 

 *
له‌ دووره‌وه‌ سه‌یری خۆمم كرد

تازه‌ له‌ ناو ماڵی ساڵ ئه‌گه‌ڕایه‌وه‌

پشتی بوو بوو به‌ كه‌وانه‌و 

سه‌ریشی كێڵگه‌ی به‌فر

من شه‌وێكم 
له‌ شه‌وه‌ هه‌ره‌ درێژو تاریكه‌كان 

من رۆژێكم 
له‌ رۆژه‌ هه‌ر گه‌رم و تۆزاوییه‌كان 

من خه‌ونێكم 
له‌ خه‌ونه‌ هه‌ره‌ تاڵ و سامناكه‌كان 

شیعرێكیشم له‌و شیعرانه‌ی به‌ ڕسته‌یه‌ك 
ته‌ختی هه‌بوون بله‌رزێنێ  

شاعیرێكم 
له‌و شاعیره‌ خه‌مگینانه‌ی به‌ وشه‌یێ 

كۆتایی به‌ ژیانی خۆی دێنێ

  *
ئۆف ئۆف شەو چەند درێژە

ئارام چەند كورت             

شیعر كارێكی خوداوه‌ندییه 
له‌ قوڕ شیعر خه‌ڵق ده‌كه‌م 

له‌به‌رد مانا داده‌تاشم 
له‌ ئاو پیتی بۆ داده‌ڕێژم 

تابتوانم بێ مانایی ئه‌م ژیانه‌ 
له‌ نێو گۆڕی ئه‌به‌دیدا بنێژم

  *
لە ڕژانی ئاو سادەتر دەنووسم

لە مناڵ سادەتر قسە دەكەم  

چه‌ند سپی بووی 
له‌ ناو گلێنه‌ی ڕه‌شی من 

چه‌ند شیرین بووی 
له‌ ناو ژاڵه‌ی دڵی توندی من 

ئاسمانی زه‌ویم بووی 
په‌یك بووی له‌كه‌وان ترازای 

ئاسكه‌كان هه‌موویان به‌ دوای تۆ ڕایانكرد

 *
پێكەوە بۆ فەنا رادەكەین

من بۆ تۆ، تۆش بۆمن  

من عاشقی میتافۆرم 
میتافۆر له‌ قوڕگی شێره 

شێریش له‌ دارستان ونبووه‌ 
دارستان له‌ كه‌ون ترازاوه‌
منیش له‌ مه‌داری فه‌له‌ك 

گیرم خواردووه‌ 

 *
تۆ لە هەموو شوێنێ‌ ئامادەی

لە هەمو شوێنێكیش ونی    

ده‌زانم بازدانم كۆتایی به‌ فڕین نایه‌ت 

به‌ڵام هه‌میشه‌ من هه‌ر باز ده‌ده‌م 
به‌ر له‌ من زۆر كه‌س بازی خۆیان دا 

باڵی فڕینیان بۆ نه‌كرایه‌وه‌ 
ئێستاكه‌ش 

قاچیان له‌ به‌رده‌بازی ژیان گیر بووه‌

  *
دەرگایێكی زۆرم شكاند

كۆتێكی زۆرم پچڕاند  

كورت ده‌بمه‌وه‌،درێژ ده‌بمه‌وه‌ 

پان ده‌بمه‌وه‌،خڕ ده‌بمه‌وه‌ 
باریك ده‌بمه‌وه‌،ئه‌ستوور ده‌بمه‌وه 

ده‌بم به‌ بازنه‌ ، ده‌بم به‌ لاكێش 
ده‌بمه‌ شه‌ش پاڵو، ده‌بمه‌ سێگۆشه‌ 

ده‌بم به‌ سێ سووچ، ده‌بمه‌ چوار گۆشه‌ 
ئا ئه‌وه‌ شیعره‌ ئیراده‌ی له‌ من سه‌ندووه 

شێوه‌ی تازه‌م پێ ئه‌به‌خشێ‌ 
دوام ده‌خات ده‌مباته‌ پێش 

ده‌مڕووخێنێ و دروستم ئه‌كاته‌وه

  *

سپێدان هەتاوت بۆ رادەخەم

شەوانەیش تریفەی مانگ   

هاوارم كرد 

ده‌نگم وه‌ك كریستاڵ شكا 
نووسیمه‌وه‌ 

ڕسته‌م وه‌ك گه‌ڵا هه‌ڵوه‌ری 
سه‌یرم كرد 
گلێنه‌م رژا 

كه‌ بیرم له‌ فیراقت كرده‌وه 

 *
هەموو دەنگەكان تۆی 

ئەی تاقانە دەنگی من

هەموو ڕه‌نگه‌كان تۆی 

ئەی تاقانە ڕەنگی من

گه‌وهه‌ری زه‌مه‌نم كوشی 
په‌نجه‌ی كاتم قرچانده‌وه‌ 

زه‌مه‌ن پڕ بوو له‌ دڵی شكاو 
كاتیش پڕ بوو له‌ له‌ هاواری ئینسان 

نه‌فره‌تم كرد له‌ ئاوێنه‌ی ته‌ڵخی كات و 
له‌ سووڕی بێمانای ژیان 

 *
كات ده‌ماندۆزێته‌وه‌و                         

دواجاریش شوێت 

بۆ ئه‌به‌د ده‌ه‌مانشارێته‌وه

هه‌میشه‌ هه‌توانی 

بۆ قاچی شكاوی كه‌وه‌كه‌ی ئه‌گرته‌وه‌ 
فرمێسك و خوێنی هه‌ڵده‌ڕشت 

بۆ نه‌ته‌وه‌ نه‌خۆشه‌كه‌ی 
تا مرد گریا 

ئاسمان 
به‌ فرمێسكی نه‌خشی ئه‌و ئاڵ بووه‌  

كه‌چی نه‌ته‌وه‌ تا ئێستا 
له‌ تای نه‌خۆشی ڵاڵ بووه

  *
من ناوی تۆم 

بە قەڵەمی با نووسیووە

هەواڵی تۆم 

لە تەتەری كه‌و پرسیوە  

شمشێرێكی ڕه‌ش 
هاته‌ ناو باغی سپی نیشتیمانم 

له‌ مناره‌كان 
وه‌سفی پیرۆزی ئه‌و شمشێره‌یان ده‌كرد  

له‌ باڕه‌كان 
به‌سه‌ر پێكی شه‌رابه‌وه زه‌میان ده‌كرد 

شمشێری ڕه‌ش تا ده‌هات زاووزێی ده‌كرد  
ئێستا ره‌سمی ئه‌و شمشێره‌ 

له‌سه‌ر ده‌رگاكان كراوه‌
له‌سه‌ر په‌ڕی ناسكی 

سه‌ری منداڵه‌كان دراوه‌ 
شه‌وانه‌ دێته‌ خه‌ونی كچه‌كان 

به‌ڕۆژ ده‌چێته‌ خوێنی كوڕه‌كان 
دڵنیام دوا جاریش 

سه‌ری نیشتیمان په‌ل ده‌دا 
كێ ئه‌م شمشێره‌ ده‌شكێنێ و 

له‌ ته‌ختی نێوچه‌وانمانا ده‌ریدێنێ؟

 *
ئه‌گه‌ر بێت مێژووتان ده‌سڕێته‌وه

هێنده‌ به‌رزم كردیه‌وه‌ 

له‌ هه‌ته‌ری چاوم نه‌مای 
ئێستاكه‌ چۆن فڕین له‌ شاباڵم به‌رده‌م 

كه‌ تۆ له‌ناو دڵی گه‌رمی خۆره‌تاوی 
ئه‌گه‌ر نزیكت كه‌ومه‌وه‌ ئاگر ده‌گرم 
له‌وسه‌ره‌وه‌ به‌ خۆڵه‌مێشی دێمه‌وه

  *
تەوقەم لە گەڵ كیڵگەیەك كرد

كتێبی بارانی دامێ               

چاوم دا به‌ ڕووناكی كتێب 
دڵم دا به‌ ئه‌وینی تۆ      

ته‌مه‌نم به‌خشی به‌ خه‌بان 
ڕووناكی چاوی لێ سه‌ندم 
ئه‌وینیش دڵی داغ كردم، 
خه‌باتیش ژینی تاڵ كردم 

 *
هه‌موو كوژراوه‌كان 

قوربانی ده‌ستی ئه‌وانه‌ن                 

كه‌ خۆشیان ویستووه                                 ‌

هه‌موو شته‌كان له ژێره‌وه‌ 

به‌ره‌و سه‌ر ڕاده‌كه‌ن  
ماناش له قووڵايى و ناخدايه 
هه‌ر بۆيه‌ش ناچارم تا هه‌تا  

بۆ ناو قووڵاييه‌كان ڕابكه‌م 
ئه‌ی شیعر 

 *
ماناكان هه‌میشه‌ ده‌بریسكێنه‌وه‌

تۆ چه‌ند ساده‌ی، چه‌ند ئاڵۆزی

تۆ چه‌ند ئارام و بێ سه‌بری
تۆ چه‌ند ڕاستی و چه‌نده‌ هه‌ڵه‌ی

تۆ چه‌ند ماندووی، چه‌ند حه‌ساوه‌ی
چه‌ند نزیكی و چه‌نده دووری

چه‌ند به‌ په‌له‌ی
چه‌ند له‌سه‌رخۆ راده‌بووری

پارادۆكسی ناو گۆمێكی به‌ بێ مه‌له‌ی

 *
جارێكی تر نه‌هاتنه‌وه‌ یه‌ر كانی 

ئاسكه‌كان 

ئاویان ده‌خوارده‌وه‌ 

كه‌ كه‌وتنه‌ به‌ر ڕێژنه‌ی ڕاوچییان

نیوه‌ شه‌وێ پشكۆیه‌كم گرته‌ ده‌ست و

به‌ قه‌ڵه‌مێكی سپی نووسیمه‌وه‌
ڕسته‌كانی كۆتاییان نه‌ده‌هات 

تا گه‌یشتینه‌ هه‌تاو
به‌ خۆڵه‌مێشی هاتینه‌وه   

 *

هێندێ وشه‌ بوومه‌له‌رزه‌ن 

كه‌ له‌ نێو شیعر هه‌ڵده‌كه‌ن

كیانی شاعیر وه‌رده‌گێڕن

ده‌فته‌ری ئاگری دڵی خۆم خوێنده‌وه‌

پڕ بوو له‌ خۆڵه‌مێش
ده‌فته‌ری خۆڵه‌مێشی دڵی تۆم خوێنده‌وه‌

پڕ بوو له‌ ئاگر  

  *

ته‌نها له‌ فیراقدا ئه‌وین داده‌گیرسێ 

ئاگر فیراقه‌ هه‌ڵدیچێ

به‌ ئاگرم نووسی ڕووناكی هه‌ڵقوڵا
به‌ ئاوم نووسی ژیان ئاگری گرت

به‌ تۆم نووسی 
زمان شكۆڤه‌ی كرد 

  *

تۆ سه‌رچاوه‌ی هه‌موو ده‌نگ و ڕه‌نگه‌كانی 

سه‌رچاوه‌ی پژانی 



80

 76
كە تۆ با بیت

ئایینی من تەنها لە بەر با وەستانە
كە تۆ گیا بیت 

قەدەری من شەڕی لەشكری پاییزە 

 *

بۆ تۆ له‌به‌رامبه‌ر زریاندا سه‌ما ده‌كه‌م 

له‌به‌رامبه‌ر ده‌ریادا ده‌وه‌ستمه‌وه‌ 

ئاوازێ له‌ گریان 
له‌ دره‌ختی رۆحم ئاڵاوه‌ 

ئاوازی ئه‌وینه‌ له‌ شه‌وقی داڕسان  
به‌شی من هه‌میشه‌ خۆڵه‌مێشی گڕه‌ 

یا سه‌رله‌ نوێ داگیرسان 

 *
ته‌وته‌می جه‌سته‌ی تۆ ئایینی منی مژیوه‌ 

په‌رستن هه‌ر ته‌نها بۆ تۆ چه‌مكی هه‌یه‌‌

هه‌ستێكی گڕداره‌ ده‌مگرێ ده‌زانم ده‌مكوژێ 

ئه‌وینێك له‌ سینه‌م تاو ده‌دا 
ئێسقانم خاش ده‌كا 

له‌‌ تۆدا نوقمی ته‌می شه‌فه‌ق بوویمه‌ 
تازه‌ كات نه‌ماوه‌ دره‌نگه‌ مه‌لی ئاو تێپه‌ڕین 

كام بای تووش ده‌توانێ 
هه‌ڵمداو به‌ دوورم خاته‌وه‌ له‌ ئه‌وین  

 *
بە شاباڵی هەڵۆ 

کەرەستەی گریانمان باردەکەین 

پەنجەرەی وەرزێکی مەرگبار دەشکێنین

ده‌مه‌وێ دوور بڕۆم دوور

بۆ دوورترین ده‌ریاچه‌و چۆم
بۆ شوێنێ كه‌سی لێ نه‌بێ
ته‌نها جارێ بگه‌م به‌خۆم

گوێ هه‌ڵخه‌م بۆ له‌ره‌ی خوێنم
كه‌ به‌ناو ده‌ماره‌كانما هه‌ڵده‌ڕژێ

تۆزێ له‌ لای دڵی ماندووی خۆم دانیشم
سه‌ربورده‌ی خۆی بگێڕته‌وه‌
ئه‌وسا وه‌ك كرمی ئاوڕیشم

ده‌ستم بگرێ بۆ قۆزاخه‌م بنێرته‌وه‌

 *
كه‌ی وه‌كو هه‌تاو 

دێیته‌ ناو بورجی منه‌وه؟



84

 80
هه‌ندێجار له‌و سه‌ری دونیای ده‌بینم 
قوم قوم شه‌رابی ته‌نیایی ده‌خواته‌وه‌ 

دڵی من 
هه‌ندێجاریش له‌ ژێر سینه‌مدا 
خۆی رووت و قووت كردۆته‌وه‌ 

به‌ فواره‌ی خوێن  
جه‌سته‌ی نه‌رمی ده‌شواته‌وه

 *
بۆ یه‌كجار له‌ پشت شووشه‌ی هه‌ورا 

وه‌ك باران داڕژای 

بۆ ئه‌به‌د كێڵگه‌ی 

من پڕ بوو له‌ شه‌وبۆی سوور

كه‌سێ دێ 

تۆزی  شكست و ڕه‌شه‌بای مه‌رگی لێنیشتووه‌ 
كه‌سێ دێ باوه‌شی پڕه‌ له‌ خه‌مگینی 

دڵی پڕه‌ له‌ برین و 
شانی له‌ ژێر ئازارا ده‌چریكێنێ 

كه‌سێ دێ یاده‌وه‌رییه‌كانی له‌ ده‌ست داوه‌ 
زاكیره ی خاپوور بووه‌ و 

هیچ كه‌سێ ناناسێته‌وه‌ 
كه‌سێ دێ 

ئێستاو رابردوو و ئاینده‌ی لا نه‌ماوه‌
ئه‌و كه‌سه‌ منم،تۆی،هه‌موومانین   

بێهووده‌ راده‌كه‌ین و ده‌جه‌نگین و ده‌جه‌نگین  
به‌ڵام  هه‌میشه‌ ده‌به‌زین 

 *

له‌ دووره‌وه‌ سه‌یری خۆمم كرد 

تازه‌ له‌ ناو ماڵی ساڵ ده‌گه‌ڕایه‌وه‌ 

پشتی بوو بوو به‌ كه‌وانه‌و سه‌ریشی كێڵگه‌ی شه‌كر

داهاتووم بۆ ڕوون كه‌ره‌وه‌ ئه‌ی شیعر 

تا ئێستای خۆم كۆكه‌مه‌وه‌ 
تاریكیم بۆ سپیكه‌وه‌ ئه‌ی شیعر

تا په‌ڕی ڕووناكی هه‌ڵده‌مه‌وه‌
باسی ده‌ریام بۆ بكه‌ ئه‌ی شیعر 

تا له‌ قووڵایی بگه‌م و
چیتر له‌ ته‌نكاییه‌كانی تۆدا غه‌رق نه‌بم  

باسی گه‌رداوم بۆ بكه‌  
تا ماڵی خۆم بپێچمه‌وه‌و 

به‌ره‌و ماڵه‌ گه‌وره‌كه‌ی تۆ به‌ڕێكه‌وم 

 *
بە ناو كتێبەكاندا بگەڕێ، گەر دەتەوێ‌ ژیان 

بە میلیشیای وەڕەسی نەتكوژێ

دیسێمبه‌ر 

مانگێكی چه‌ند دووره‌ له‌و سه‌ری دونیایه‌ 
من تازه‌ بێشه‌ڵانی ساڵم خۆش ده‌كه‌م  

تازه‌ من نامه‌‌م بۆ ئاینده‌ نووسیوه‌ 
تازه‌ من واده‌م ‌به‌ دڵ داوه‌

له‌ شه‌رابی سووری كازێوه‌ 
تیشكی بۆ بهێنم 

دیسێمبه‌ر چه‌ند دووره‌ 
بیگه‌مێ زه‌مه‌ن به‌سه‌ر ده‌چێ ساڵ ده‌مرێ 

پووشی ئه‌و سه‌فه‌ره‌‌م 
له‌ گه‌ڵ تۆ با ده‌یباو 

شووشه‌ی په‌نجه‌رانم لێ ده‌شكێ

 *
ئاوی سپی ناو چاوی من 

كتێب و شیعره‌ خه‌ست بووه‌ 

ئاوی ڕه‌شی گلێنه‌شم 

دڵی خۆمه‌ له‌ تراژیكی ژیاندا 

به‌ شه‌رابی حوزن مه‌ست بووه 

ئه‌و كاته‌ی دێمه‌وه‌ ئه‌بینی 
به‌فر چۆن له‌ سیمام نیشتووه‌ 

ژه‌هری چ تراژیكی كوشنده‌م چه‌شتووه‌ 
به‌رله‌وه‌ی فیراپت 

من بكا به‌ ته‌ریوه‌ی زه‌مان 
شكاندت ئه‌و دڵه‌ی سه‌د ساڵه‌ 

وێنه‌ی تۆم له‌ مینای خوێنینی گرتووه‌ 
ئه‌ی ئاوونگی شكاوی 

سه‌رپه‌ڕه‌ی كتێبی ئه‌به‌دیم 

*
ئێستاكه‌ له‌ ماڵی ته‌نهایی 

بۆ كتێبێ ئه‌گه‌ڕێم كتێبی بینایی 

جریوه‌ی دێ 
ده‌ڵێی كوانووی پڕ ئاگری فیغانه‌ 

ئه‌و مه‌لانه‌ی ئه‌وین گه‌رووی داغكردوون 
ده‌كوژێنه‌وه‌ هه‌روه‌ك چرای گه‌وه‌ی دوور 

ئه‌و سكڵانه‌ی 
كه‌ خۆڵه‌مێش هه‌ناسه‌ی لێبڕیون 

توانه‌وه‌ له‌ مه‌ینه‌تی ڕۆژگارا 
ئه‌و ڕؤحانه‌ی ئازادی شێتی كردوون 

 *

ئێستاش وێنه‌كه‌م له‌ نێو كتێبی دڵت هه‌رماوه‌ 

ئه‌و كتێبه‌ی ئه‌وین سووتاندی و بوو به‌ بلێسه‌

به‌ به‌هانه‌ی وه‌رینی ناوی تۆ 

به‌سه‌ر قه‌دییانه‌وه‌ 
دره‌خته‌كان خۆیان كوشت 

میلۆدییه‌كان كوژانه‌وه‌ 
تۆ پرشنگی یا نه‌خشی ته‌ونی 

ئاوا  له‌گه‌ڵ ئاوابوونت 
زه‌وین شه‌ق بوو و ئاسمان رووخا 

یا ستوونی به‌ گیا چنراوه‌كه‌ی كه‌ونی 

  *

ئه‌وسا ئاهێكی ساردو مه‌ینه‌تبار 

ئه‌تڕفێنێت و ئه‌تبا بۆ دواوه

له‌ زیوی ئه‌و خوێنه‌ی 

وه‌ك شیعربازرقه‌ی \ه‌دا 
كتێبی تریفه‌ی تۆم كرده‌وه‌ 

پڕ بوو له‌ ئه‌سپ 
به‌ره‌و ترۆپك رایانده‌كرد 

پڕ بوو له‌ شمشێری شكاو 
ده‌بریسكانه‌وه‌ 

تا دوا دڵۆپ 
ده‌نگی تریفه‌و فیراقت هه‌ڵده‌ڕژا 

نه‌مزانی دوا رسته‌ چی بوو یاوه‌ری من ؟ 
كه‌چاوم سپی بوو و دونیا تاریك هه‌ڵگه‌ڕا

 *
دڵی من چه‌ند تونده‌ 

باڵی هاتنی تۆش چه‌ند شله

شه‌به‌یخوونی 

هه‌موو ڕسته‌ گه‌وره‌كانی ناو كتێبان 
خاڵێكی بچووك ده‌یوه‌ستێنێ 

سه‌ره‌تای هه‌موو چه‌مكه‌ قووڵه‌كان 
مه‌به‌ستێ ده‌یتروكێنێ 

چاو ته‌نها په‌لكی شته‌كان به‌دی ده‌كات 
به‌ڵام ئه‌وه‌ دڵه‌ جه‌وهه‌ری ئینسان ده‌بینێ 

 *
ئاوازی گریانم چه‌ند گه‌رمه‌ 

لوتفی تۆش چه‌ند سارده‌

له‌ نێو دیلبوونی  زماندا 

كه‌ برووسكه‌ 
پشتی گوزاره‌ی شكاندووم 

بورجی ئه‌وینم دروست كردووه‌ 
له‌ نێو تاڵاوی چه‌رخی زه‌ماندا 

كه‌ مینا شمشێر دڵی شه‌ق كردووم 
شیله‌ی شیرینی شیعرم ڕشتووه‌  
له‌ نێو ناماناو ته‌متوومانی ژین 
ئاڵام بۆ مانای قووڵ هه‌ڵكردووه 

  ‌  *
دڵت بردم و باڵت گرت 

كه‌ی ئه‌و دڵه‌م ده‌هێنییه‌وه‌ ؟

مه‌لێكی سپی 

به‌ ئاسمانی شار ده‌سوورێته‌وه‌
سه‌ردانه‌وێنن ئه‌وه‌ سیمبۆلی شه‌هیده‌كانه‌ 

ئه‌ڵێی ئاقیقه‌ 
له‌ ناو ده‌ریای شین ده‌دره‌وشێته‌وه‌  

  *
له‌ژێر تارای كاژی سپی نیشتیماندا 

تیره‌مارێ ژه‌هر ئه‌به‌شێته‌وه

هه‌رچه‌ند دیوارم 

له‌ پۆڵای كتێب دروست كردووه‌
باخێ له‌ زرێی ده‌سته‌ واژه‌كان 

ده‌وریان داوم 
به‌ڵام دواجار 

تیری كه‌وانت هه‌ر گه‌یشته‌ من 
دڵی كون كردم 

 *
ئه‌وین به‌ هه‌موو ڕێگاكان ده‌زانێ 

هه‌موو قوفڵه‌كان ده‌شكێنێ 

ئه‌ڤین بای جاویدانی هه‌لیده‌سووڕێنێ

كچێك له‌ دوورترین شوێنی دونیا

له‌ سێبه‌ری تاوێره‌ به‌ردێ
نزیك دره‌ختێكی ڕووته‌ڵه‌

به‌جلێكی ڕه‌ش و دڵێكی سپی
به‌خه‌ونی گه‌ڕانه‌وه‌ی عاشق
وه‌ستاوه‌ سه‌یری دوور ئه‌كا

به‌ڵكو یه‌كێ، ئاخ بۆ یه‌كێ چه‌شنی زۆربا
ده‌ستی بگرێ و سواری ئه‌سپه‌ شێكه‌ی بكا

بۆ تا ئه‌به‌د له‌ كچێنی ڕزگاری كا 

  *
وه‌ك ئاو ڕۆشتی و بۆ ئه‌به‌د نه‌گه‌ڕایته‌وه‌ 

وه‌كو شنه‌ هه‌ڵت كردوو جارێكی تر نه‌هاتییه‌وه

‌

هێنده‌ی نه‌مابوو 

ترێ له‌ ناو گه‌ڵامێو بڕسكێ 
دونیا پڕ له‌ شه‌راب ببێ 

هێنده‌ی نه‌مابوو 
سپێده‌ له‌ ناو ماڵی شه‌و بێته‌وه‌

ئاسمان پڕ له‌ ئاواز ببێ 
په‌یمانه‌م بۆ پڕ ده‌كردی 

فه‌له‌كم بۆ ڕاده‌گرتی 

 *
چوونه‌وه‌ی تۆ كیانی من وردوخاش ده‌كا 

وه‌ك چۆن كه‌ مانگ ئاوا ده‌بێت 

تریفه ده‌ست به‌ گریان ده‌كا‌

ئه‌وینی تۆ 

هه‌رچی لوتكه‌ی هزری منه‌ دایپۆشیوه‌ 
تادێ له‌ نێو خوێنی مندا ئاگر ده‌گرێ 

باش ده‌زانم له‌ دواجارا 
ده‌بم به‌ مشتێ خۆڵه‌مێش 

په‌رش و بڵاوی دونیا ده‌بم 

 *

 تۆ وه‌ك دڵۆپه‌ شه‌ونمی 

كه‌ له‌ گیا ده‌بریسكێته‌وه‌ 

تۆ وه‌كو ریژنه‌ی ئاگری 

له‌ من داده‌گیرسێیته‌وه

دڵی من هه‌ر وه‌ك پۆڵایه‌  
ئه‌وین له‌ ناو كووره‌ی ئاگر 

جۆش و خرۆشی پێداوه‌ 
بۆته‌ سێوێكی ئالتوونی له‌ته‌لاری سینه‌مدا 

وه‌ك تیشكێ له‌ تاو ده‌بریسكێته‌وه 
بۆیه‌ ئه‌وینم ته‌واوی زه‌وی 

له‌ ناو ڕه‌ونه‌قی ئه‌به‌دی خۆیا شاردۆته‌وه  

 *
ئه‌وه‌ ئه‌وینه‌ ئه‌ڵماسی شیعر ده‌خوڵقێنێ 

بوومه‌له‌رزه‌ ئاگری ناخی زه‌وییه‌

هه‌ر وه‌كو شووشه‌ی به‌للوری سپی 

شكا ئه‌و دڵه‌م 
كێ ئه‌و دڵه‌ی من چاك ده‌كاته‌وه‌ ؟
هه‌روه‌كو تاڤگه‌ی تیژپه‌ڕی ڕه‌وه‌ز 

ڕژا ئه‌و خوێنه‌م 
كێ ئه‌و خوێنه‌ی من كۆده‌كاته‌وه‌ ؟
مینا ئه‌و هه‌ڵمه‌ی ڕووپه‌ڕی ده‌ریا 

بیناییم هه‌ڵچوو 
كێ بینایی خۆم پێده‌داته‌وه‌؟ 

به‌ دڵێكی شكاو، به‌خوێنی ڕژاو 
به‌ چاوی ڕه‌شی بینایی نه‌ماو 

تازه‌ چۆن ئاگر هه‌ڵبگیرسێنێ و 
ڕه‌شماڵی ڕۆحی 

له‌ سێبه‌ری تۆ هه‌ڵبخاته‌وه‌ ؟ 

 *

ئه‌ی ڕاگری ئاو و ئاگر، ئه‌ی ئه‌ڤین 

به‌ پاكی ئاو بمگره‌وه‌ با نه‌كه‌وم 

مرۆڤ بكه‌وێ هه‌ڵناسێته‌وه

‌باوه‌شێ بام هه‌نارده‌ ناو درستانێ 

سه‌به‌ته‌ پڕ بوون له‌ ترێ 
گۆزه‌كان پڕ له‌ شه‌رابی سوور بوونه‌وه‌ 

رێژنه‌یێ بارانی سپیم 
به‌سه‌ر كێڵگه‌كان به‌شییه‌وه‌ 

فه‌ریك له‌ ناو شیر داگیرسا 
پشكۆی زه‌وی گه‌شبوونه‌وه‌ 

كه‌ كتێبی مه‌ینه‌تباری ژیانم خوێنده‌وه‌ 
چی ڕسته‌ی سه‌ر زمانم بوو ڕشبوونه‌وه 

 *
‌ ئه‌و كاته‌ی دێمه‌وه‌ ئه‌بینی به‌فر 

چۆن له‌ سیمام نیشتووه‌ 

ژه‌هری چ تراژیكی كوشنده‌م چه‌شتووه

ناو دڵت ئه‌بینم 
پڕیه‌تی له‌ زریكه‌ی شكان 

حیكمه‌تی ناو له‌پت ده‌دوێنم 
تژییه‌ له‌ باخی پڕ هێڵی  

شه‌ڵاڵ به‌ ته‌متومانی گومان 
كه‌باڵت بۆ لای من لێكده‌ده‌ی 

زیوی شین هه‌ڵده‌ڕژێ  
شیعر وه‌ك ڕیتمی گیا هه‌ڵده‌پژێ

كیمیای بوون پڕئه‌بێ له‌ هاوكێشه‌ی زمان 

 *
به‌ر له‌وه‌ی فیراپت من بكا به‌ ته‌ریوه‌ی زه‌مان 

شكاندت ئه‌و دڵه‌ی سه‌د ساڵه

  ‌

زه‌رفێ وشه‌م بۆ هێنابووی 
هه‌ر وشێكم له‌ كتێبێ ده‌رهێنابوو 

قاپێ شه‌ونمی  ئاوینم بۆ هه‌ناردی 
هه‌ر دڵۆپێكیم 

له‌ گه‌رووی به‌یانێكدا هه‌ڵێنابوو 
به‌ڵام تۆ مه‌ڵی وه‌هم و ته‌متوومان بووی 

له‌نێو كتێبی بێباكی و خه‌یاڵ 
نه‌ وشه‌ تۆیان دۆزییه‌وه‌ 

نه‌ شه‌ونم به‌سه‌ر ڕوخساری تۆ كه‌وته‌وه‌ 
ناچارم ئه‌ی شه‌رابی سپی 

قفلی سه‌ری تۆ بشكێنم 
ئه‌ی مه‌لی هه‌زاران هه‌زار باڵ 

  *

ئاوی ڕووبار لێڵ هه‌ڵگه‌ڕا 

ماسیێ كه‌وته‌ به‌ قولابی ڕاوچی

  ‌

نه‌ ئاگر ده‌ناسمه‌وه‌ نه‌ پووش 
وه‌ها تێكه‌ڵی یه‌ك بوونه‌ 

نه‌ شمشێر ئه‌ناسمه‌وه‌ نه‌ خوێن 
وه‌ها تێكه‌ڵی یه‌ك بوونه‌ 

جه‌سته‌ چه‌شنێ 
له‌ قوڕی  مێژوو گیر بووه‌ 

نه‌ جه‌سته‌ ده‌ناسمه‌وه‌ نه‌  قور 
زمان وه‌ها تێكه‌ڵ به‌ بوون بووه‌ 

نه‌ پیته‌كان ئه‌ناسمه‌وه‌ نه‌ ڕسته‌كان  
سه‌رم وه‌ها 

تێكه‌ڵ به‌ مه‌جازی  گومان بووه‌ 
نه‌ نه‌فریشته‌ ده‌ناسمه‌وه‌ نه‌ شه‌یتان  

 *
سێره‌ی گه‌لێ تفه‌نگی پووت 

بۆسه‌ر ته‌ختی نێو چه‌وانم له‌ بۆسه‌ بوون

كه‌ زمانم پژا 

فه‌زا پڕ بوو له‌ گیای شیعر 
مه‌لی زمانم له‌ نێو ڕه‌وزان هێناوه‌ 

كه‌ ده‌نگم شكا 
ده‌ریا پڕ بوو له‌ مرواری 

ده‌نگی شكاوم به‌ زه‌بری هاوار هێنایه‌وه‌ 
كه‌ ڕه‌نگم په‌ڕی 

دارستانه‌كان سه‌وز هه‌ڵگه‌ڕان 
ڕه‌نگی په‌ڕیوم به‌ زه‌یتی ئه‌به‌د هه‌ڵێنایه‌وه‌ 

كه‌ خوێنم ڕژا 
سه‌ر زه‌وی سوور سوور هه‌ڵگه‌ڕا 

ئه‌و خوێنه‌ چۆن كۆكه‌مه‌وه‌؟ 

  *
به‌ر له‌وه‌ی فیراپت من بكا به‌ ته‌ریوه‌ی زه‌مان 

شكاندت ئه‌و دڵه‌ی سه‌د ساڵه‌ 

وێنه‌ی تۆم له‌ مینای خوێنینی گرتووه

به‌ دوای ڕسته‌یێ ئه‌گه‌ڕێم  

ئه‌به‌دییه‌ت 
له‌ نێو دڵی چركه‌ساتێ بخه‌مڵێنێ 

تاریكایی هه‌موو دونیا 
له‌ نێو چاوی تاقه‌ مۆمێ داگیرسێنێ 

ڕۆح له‌ مه‌رگ بشارێته‌وه‌ 
چی نهێنی ژیان هه‌یه‌ 
له‌ نێو لمی ئاشكرایی 

وه‌كو زیو شه‌وق داته‌وه‌ 
ئه‌مه‌وێ وابكه‌م .
كه‌ی وه‌ك هه‌تاو 

دێیته‌ ناو بورجی منه‌وه‌ ؟ 

 *
ئه‌ی ئاوونگی شكاوی سه‌رپه‌ڕه‌ی كتێبی ئه‌به‌دیم 

ئێستاكه‌ له‌ ماڵی ته‌نهایی 

بۆ كتێبێ ئه‌گه‌ڕێم كتێبی بینایی

برینه‌ گه‌شه‌كانم به‌و تروسكه‌ كزانه‌ی 
كه‌ له‌ نێو ڕۆحماندا ماون ساڕێژ كرد 

بۆ چه‌ند ساتێ حه‌ساینه‌وه‌ 
به‌ڵام هه‌مدیس له‌به‌رده‌م ڕه‌شه‌بای تووڕه‌ 

بووین به‌ دره‌ختێكی كلۆر 
خۆمان نه‌گرت شكاینه‌وه 

 *
هێشتا  كڵپه‌یێ ده‌مێنێ 

ئاگری دڵمان خۆشكاته‌وه

 ‌‌

له‌ كتێبی گوماندا په‌ره‌گراقێكم دۆزییه‌وه‌ 
تراژیدیای ژیانی تیابوو 

له‌ دڵی په‌ره‌گرافه‌كه‌دا 
ڕسته‌ی یه‌قینێ ڕایته‌كاندم 

له‌گه‌ڵ ڕسته‌ی هه‌موو جیهاندا جیا بوو 
له‌ نێو ڕسته‌كه‌دا وشه‌یه‌كم دۆزییه‌وه‌ 

له‌فه‌رهه‌نگی هیچ بوونه‌وه‌رێ نه‌مابوو 

 *

له‌ناو هه‌موو كتێبێكا 

ڕسته‌یێ ده‌دره‌وشێته‌وه

‌



109

      
 105

ڕاوچی به‌دوای نێچیر كه‌وتووه‌ 
گۆرانی بۆ ده‌چڕێ و ئه‌یلاوێنێته‌وه‌

پاشان شه‌رابی سووری به‌سه‌را هه‌ڵئه‌قۆڕێنێ 
مناڵه‌كه‌ به‌ تامێكی ئه‌به‌دی  

سه‌ری ماره‌كه‌ی ‌ گرتووه‌و هه‌ڵیده‌مژێ 
گۆڕ هه‌ڵكه‌ن گۆڕ لێده‌داو نوكته‌ ده‌گێڕێته‌وه‌ 

عاشقه‌كه‌ش دڵی پڕ ئاگره‌ 
ڕووت و قووت 

به‌ ناو زریانی ژیان ده‌سووڕێته‌وه 

 *
هه‌ر شاعیره‌و ئاگری خۆی هه‌یه‌ 

هه‌ر ئاگره‌و دوكه‌ڵی خۆی هه‌یه

 ‌

له‌مێژ بوو  له‌ قیتاره‌كه‌ دابه‌زی بووم 

كه‌بیرم كه‌وته‌وه‌ 
كتێبی گوڵه‌ به‌دیۆمه‌كانی بۆدلێرم 

لای كچه‌كه‌ جێهێشتووه‌ 
به‌ڵام زوو بیرم كه‌وته‌وه‌ كه‌ ئه‌ویش 

هه‌موو جوانییه‌كانی له‌ناو دڵم جێهێشتووه‌  
به‌ جوانییه‌كانی ئه‌و 

سه‌دان ساڵ ئاگری دڵ دائه‌گیرسێنم   
بۆ‌ كتێبه‌كه‌ش سه‌دان ساڵ 
ئاگری سه‌ر ئه‌كوژێنمه‌وه‌ 
به‌ جوانییه‌كانی ئه‌ویش 
سه‌دان ساڵ ئه‌سووتێم 

 *
ئێستاش پارچه‌ی شكاوی رۆحم  

له‌ باخه‌كان ده‌بریسكێنه‌وه

وه‌ك ڕه‌فه‌یه‌ك له‌ كتێبان چۆلكرابێ 

وه‌ك ته‌لارێ ستوونه‌كانی ڕمابێ 
یا سینه‌یێ شووشه‌ی ڕۆحی لێ شكابێ 

یا وه‌ك كوانووی موغێكی پیر 
كه‌ ئاگری لێ بڕابێ 

یاخود شیعرێ چه‌مك و مانای لێ دزرابێ 
یا دره‌ختێ  لق و پۆپی هه‌ڵوه‌رابێ 

وه‌ك كه‌شتیێ شه‌پۆل و گێژه‌نی تووشی لێ ئاڵابێ 
ئاوا ته‌م لوتكه‌ی گرتوومه‌ 

چه‌شنی ئازادی نێو قه‌فه‌س 
حه‌سره‌تیه‌تی به‌ره‌لا بێ 

 *
كه‌شتی ژیانم گێژه‌ن قووتی دا 

له‌دوور دووره‌وه‌ 

گۆزه‌ی شكاوی رۆحم ده‌بینم

به‌سه‌ر ڕێگاكانه‌وه‌ وه‌ستام
ژیان پڕ بوو له‌ هاوار 
كتێبی وجودم كرده‌وه‌

 ژیان پڕ بوو له‌ مه‌ینه‌تی 
ئه‌ی ژیان من له‌ ده‌ست تۆ ڕاده‌كه‌م

سواری سه‌ر پشتی با ئه‌بم تۆ هه‌ر له‌ گه‌ڵمای 
دوور دوور ئه‌ڕۆم تۆ هه‌ر به‌دوامه‌وه‌ی 

ئه‌ی ژیان من له‌ ده‌ست تۆ ڕاده‌كه‌م 
دواجار په‌ی به‌وه‌ ئه‌به‌م كه‌ من خۆم ژیانم 

ئه‌وه‌ هه‌رخۆمم به‌دڵێكی خه‌مگین 
به‌ ڕۆحێكی بریندار 

له‌ ده‌ست خۆم ڕاده‌كه‌م 

 *
زریانی زۆر تووش و فه‌وتێن  

خوێنی جه‌سته‌یان مه‌یاندووم 

 



113

       
 109

به‌سه‌ر پشتی نه‌هه‌نگی وه‌ڕه‌سی 
له‌ ژێر ئاوه‌كه‌دا مامه‌وه‌ 
ژیان له‌ نێو شووشه‌ی 

كپیدا شه‌رابێكی كۆن بوو 
سه‌رم پڕ بوو له‌ خه‌یاڵ

هه‌زار ده‌رگای لێكرایه‌وه‌ 
هزر به‌ هه‌زار لادا هه‌ڵڕژا 

زه‌مه‌ن له‌ سووڕانه‌وه‌ی خۆی كه‌وت 
وه‌رزه‌كان تامی ئاویان لێده‌هات

هه‌ستم كرد 
به‌خته‌وه‌ری كه‌وتۆته‌ ژێر ئاوه‌وه‌

هاوارم كرد ئه‌ی ئاو ئه‌ی ئاو 
بمكه‌ ئه‌سیری خۆت

سه‌ر زه‌وی چۆل بووه‌ له‌ به‌خته‌وه‌ری 

 *

زۆر كه‌ڕه‌تان به‌ شاخی ڕك هه‌ڵزنیوم 

هه‌ناسه‌یان له‌ نێو سینه‌دا بڕیوم

ئه‌و سه‌ره‌ ڕمانه‌ی به‌ردڵم كه‌وتوون 
وه‌ك قه‌تره‌ی گه‌شی شه‌رابێكی سوور 

تراژیدیای ژینم بۆ ده‌گێڕنه‌وه‌ 
ده‌ركه‌وتنی تۆ چۆن دارێژمه‌وه‌ 

كه‌ ده‌ركه‌وتنت 
وه‌ك تیری ده‌رچووی ناو كه‌وانێكه 

هه‌رچه‌ند ڕابكه‌م تازه‌ مه‌حاڵه‌ تیر بگرمه‌وه‌ 
هه‌وه‌سێكی زۆر هانم ده‌داتن 

بگه‌مه‌ خه‌تی سووری خۆكوشتن‌
 به‌ڵام كتێبی ته‌واو نه‌بووی تۆ 

هه‌میشه‌ بۆ لای مان له‌ ژێر بادا 
بانگم ده‌كاتن 

 *

مرۆڤ بكه‌وێ هه‌ڵناسێته‌وه‌ 

كه‌ ئه‌ڤین نه‌ما سه‌رزه‌مین هه‌مووی 

وه‌ك به‌ردی لێدێ

هه‌موو هێڵه‌كانی جه‌نگی ئه‌وینی تۆم بڕی 
له‌ هه‌ر هێڵێ برینێكت له‌ كیانم ئاگردابوو 

تا گه‌یشتمه‌ ئه‌و سه‌نگه‌ره‌ی 
كه‌ تۆ سێره‌ت تیا گرتبوو 
دڵت كردبووم به‌ نیشانه‌ 

له‌و شه‌وه‌ تاریك و توونه‌ 
جه‌سته‌م ده‌تگوت چلچرایه‌ 

كه‌ باوه‌شم پیا كردی و 
دوا سه‌نگه‌رم داگیركردی 

گۆزه‌ی دڵم له‌ ناو ئه‌و سه‌نگه‌ره‌ شكا 
دوا دڵۆپ له‌ خوێنم ڕژا 

 *
نه‌ با هه‌ڵئه‌كاو نه‌باڵدار ده‌فڕێ 

كه‌ ئه‌ڤین هه‌بێ تا چه‌كچه‌كیله‌ش 

به‌ رۆشنایی ئاشنا ده‌بێ

كه‌ پێكه‌وه‌ین 

له‌ ژێر پارچه‌ ئاسمانێكی ئه‌م دونیایه‌ 
سه‌ر زه‌وی پڕ له‌ ئاو ده‌بێ 

گیا له‌ سه‌ر تاشه‌كان شین ده‌بێ 
ڕووبار نه‌رم نه‌رم ده‌ڕوا 
زه‌مه‌ن ده‌بێته‌ فڕفڕۆك 

ڕؤژ هه‌ڵدێت و له‌ چركه‌یه‌ك ئاوا ده‌بێ 
شه‌رابی سوور ده‌خورێته‌وه‌ 

زمانی قسه‌ نامینێ 
تای ئه‌وین جێی ده‌گرێته‌وه‌

كه‌ پێكه‌وه‌ین

 
*

گوێ له‌ زه‌وی بگره‌ پێت ده‌ڵێ 

ره‌وه‌زو ئاو و دارستان به‌ یه‌كه‌وه‌ین

كاتێ كه‌ ده‌ێیته‌ دڵمه‌وه‌ 

به‌من بێت قه‌ت قه‌ت نه‌چییه‌وه 
چوونه‌وه‌ی تۆ كیانم وردوخاش ده‌كات 

وه‌ك چۆن كه‌ مانگ ئاوا ده‌بێت 
تریفه ده‌ست به‌ گریان ده‌كا‌ت

*
تۆ وه‌ك دڵۆپه‌ شه‌ونمی كه‌ له‌ گیا ده‌بریسكێته‌وه‌ 

تۆ وه‌كو ڕیژنه‌ی ئاگری له ‌من داده‌گیرسێیته‌وه

به‌ شووره‌ی ئه‌وینی تۆوه‌ ده‌وره‌دراوم 

رزگاریم مه‌حاڵه‌ 
هه‌رده‌بێ ڕابكه‌م تا ماوم 

ده‌زانم كه‌ ناگه‌م
هيچ ئاماژه‌يه‌كیش نییه‌ له‌م كه‌ونه‌دا  

وه‌كو ئاوى ئه‌وين
بپپڕژێته‌ سه‌ر ئه‌و بروسكه‌ى 

جوانييه‌كانى تۆى له‌ من شاردۆته‌وه‌ 

*
‌ ئه‌و ڕێگه‌ درێژه‌ى ده‌يبڕم 

‌ رێى جه‌نگه‌ڵى هات و نه‌هاته 

ئه‌وین

ته‌نهات كردم 

وه‌ك ئاو ڕۆشتی و بۆ ئه‌به‌د نه‌گه‌ڕایته‌وه‌ 
وه‌كو شنه‌ هه‌ڵت كرد و 
جارێكی تر نه‌هاتییه‌وه‌ 
دڵت بردم و باڵت گرت 

كه‌ی ئه‌و دڵه‌م ده‌هێنییه‌وه‌ ؟ 

*
پوشی به‌ربا ده‌ڕوات و ناگه‌ڕێته‌وه‌ 

دڵی به‌ر ئه‌وین ئه‌سووتێ و ناكوژێته‌وه‌

دواجار به‌ر له‌وه‌ی خۆی بكوژێ 

له‌ ژێر چه‌ترێكی شین 
له‌ نێو سرووتێكی جه‌نائیزی

هه‌ندێ لاسكه‌ گوڵی نیلۆفه‌ڕی نابووه‌ ده‌ست و
سه‌ری نابوو به‌ نێو  كتێبكی سپی 

به‌سه‌ر كورسییه‌كی جۆلانه‌وه‌ ئه‌ترینگایه‌وه‌ 
ترینگانه‌وه‌ی دوای شه‌رابێكی ئاڵ 
بینیم شێتانه‌ له‌ زه‌مه‌ن راده‌مینێ 
زانیم به‌دیار دیمه‌نی ئالۆسكاوی 
ئه‌كه‌وم و هێزی وه‌ستانم نامینێ 

له‌ دووره‌وه‌ ده‌ستی هه‌ڵبڕی و بانگی كردم  
من له‌ یه‌ك ساتدا سه‌دان هه‌زار جار مردم 

*
ته‌نها كتێب و قه‌ڵه‌م بوو 

ژیانی پێ واڵا كردوو 

ژیانیشی لێ سه‌نده‌وه‌

ژیان مه‌ودا به‌من نادا ته‌مه‌نم هه‌ڵبوه‌شێنمه‌وه‌ 

تا له‌گه‌ڵ مانگدا ئاوا ئه‌بم 
له‌گه‌ڵ خۆره‌تاو دائه‌گیرسێم 
دواجار له‌گه‌ڵ مه‌رگ ئه‌ڕۆم 

ئه‌گه‌ڕێمه‌وه‌ بۆ ئه‌به‌د 
له‌ به‌رامبه‌رتا ده‌بم به‌ به‌رد 

ده‌هاوێژرێمه ده‌ریاوه 
له‌ دووریتا ده‌بم به‌ ئاو 

ده‌ڕێژرێمه‌ بیابانه‌وه

*
له‌ ئاورینگی دڵدا وشه‌ 

ده‌بێته‌ تێشووی هه‌موو ساته‌كان‌ 

ده‌زانم ڕۆژێ دێ 

یا له‌ تۆزی سه‌ر كتێبان 
یا به‌سه‌ر قاپێكی شه‌رابدا 

لێم ڕوونه‌و ده‌زانم ڕۆژێ دێ 
یا له‌  ژێر دیواری ڕماوی قه‌ڵادا 

یا له‌ له‌ژێر تانكیه‌كه‌ی مه‌وله‌وی 
لێم ڕوونه‌و ده‌زانم ڕۆژێ دێ 

یا له‌ باڕێكی ساردی دووری شار 
یا له‌ ناو ئه‌شكه‌وتێكی تاریك 
خوێنی من ده‌وه‌ستێ و ده‌كه‌وم 
بۆدواجار سه‌یری پاییز ده‌كه‌م 

كه‌ گه‌ڵا ده‌وه‌رێ 

*
ئاوه‌ها دوا هه‌ناسه‌ ده‌ده‌م  

كۆتایی به‌و دڵه‌ بیقه‌راره‌ی من دێ 

ده‌ی براكه‌م ئه‌م گه‌مه‌یه زۆر ده‌كێشێ 

هێندێكمان بۆ ئه‌ولای دونیا تووڕ هه‌ڵده‌دا 
هێندێكیشمان بۆ بنی ده‌ریا 

هه‌بێ و نه‌بێ 
شه‌راب و خوێن تێكه‌ڵ ده‌بێ 

زه‌وی ده‌بێ به‌ ئاگرو با ملی زه‌مه‌ن با ده‌دا 
ئه‌م گه‌مه‌یه‌ زۆر ده‌كێشێ و 

بوونی ئێمه‌ ده‌سڕێته‌وه‌  
شوێن پێ نامینێ له‌ زه‌وی 

هه‌تا تۆوی حه‌وت پشتیشمان ده‌بڕێته‌وه‌ 
ئێمه‌ مۆره‌ین هه‌ڵمانده‌ده‌ن 

به‌ زه‌وی ناكه‌وینه‌وه‌ 
ئه‌م گه‌مه‌یه‌ دوور ده‌كێشێ 

*

ژیان گه‌مه‌یه‌كه‌ هه‌موومان تیا 

یاریكه‌رین و تێی ناگه‌ین

كه‌ چوومه‌ لای ده‌ستی نایه‌ ناو ده‌ستمه‌وه‌ 

هه‌ستم كرد ده‌سته‌كانم 
ئاگریان گرت و په‌نجه‌كانم توانه‌وه‌ 

به‌ده‌م فڕكردنی قاوه‌كه‌وه‌ 
سه‌یری ناو چاوی ئه‌كردم 

منیش وه‌ك به‌رخێكی سه‌ر بڕاو 
كه‌ هێدی هێدی خوێنی له‌به‌ر بچێ 

ورده‌ ورده‌ ئه‌مردم 
زانیم ئه‌وه‌ ئوفیلیایه‌  

تای ئه‌ڤین ئه‌یكاته‌ ئاگرو 
ئێستا نا ئێستا دامئه‌گیرسێنێ 

هاوارم كرد و له‌م خه‌وه‌ بێدار بوومه‌وه‌ 

*
ئه‌وه‌ مانگ بوو به‌ر له‌وه‌ی ئاوا بێت 

تیشكێكی ئاوێنه‌یی پێ به‌خشیم 

باڵم گرت و فێری ئاوازی فڕین بووم 

زۆر كتێبی هه‌ڵفڕینی 
تاقی ئه‌فسوونم خوێنده‌وه‌ 

دادی نه‌دام 
له‌ نێو كێڵگه‌ی زۆر زماندا 
لانه‌م بۆ مانا دروست كرد 

دادی نه‌دام 
كێوی سه‌ختی زۆرم بڕی 

ده‌ریام ته‌ی كرد 
به‌ڵكو نركه‌ی گێژه‌نێ بای رۆحم بدا 

به‌ڵام من تاكی ئه‌به‌دی خۆم ون كردووه 
چ شتێ هه‌یه‌ له‌م كه‌ونه‌دا 

ئه‌فرێنه‌ر بێ و دادی ئه‌شقیایی من بدا 

*
به‌ڵام دواجار ژین رایپێچام 

نه‌هات به‌ دادمه‌وه‌

له‌و سارایه‌ چۆل و هۆله‌ی نێۆ ڕۆحمدا 

هاوارم وه‌ك كریستاڵ شكا 
ڕژایه‌ نێو دۆڵی كپی 

ئێستاش سواڵه‌تی هاوارم 
داڵانی پڕ نه‌ی كردووه‌ 

ئه‌زانم شه‌رابی هاواری منه‌ 
داروبه‌ردی مه‌ست كردووه‌ 

*
هه‌میشه‌ هاوارێ له‌ نادیاره‌وه‌ دێ 

هه‌میشه‌ ناڵه‌یه‌ك به‌ ئاوازی عه‌شقه‌وه‌ دێت و 

ئارامیمان پێ ده‌به‌خشێ

من شه‌رابێكی سپیم 

قاپم تێكه‌ڵی ته‌م بووه‌ 
زۆر كه‌ڕه‌تان له‌ ڕێگاكان 

جێگه‌م له‌سه‌ر فه‌رشی مه‌رگ ڕاخستووه 
تا ده‌ستم بگاته‌ شینی ئاسمان 

به‌ردم له‌سه‌ر به‌رد داناوه‌‌ 
من سه‌رخۆشێكی سپیم 

زه‌یتی سه‌رم ده‌سووتێنم 
پێكێكم قه‌ڵه‌مه‌و 

پێكێكیشم شیری خاوه

*
كه‌ ئاگری نادیاری ئه‌وین داگیرسا 

ئه‌وه‌ی پڕ ده‌بێ له‌ زوخاڵ 

ته‌نها كووپه‌ی دڵه‌ 

له‌ هه‌موو ڕووبارێ شه‌پۆلێ هه‌یه‌ 
ده‌نگ و سه‌دای تۆم بیر ده‌خاته‌وه‌ 

له‌ هه‌موو پاوانێ دره‌ختێ هه‌یه‌ 
ناوی تۆی به‌سه‌ر ده‌بریسكێته‌وه‌ 

له‌ نێو ئاسماندا زیوه‌رێ هه‌یه‌ 
تۆ له‌ ئه‌دگاریا ده‌تروسكێیته‌وه‌‌‌ 

له‌ ناو دڵیشما شه‌وقی خوێن هه‌یه‌ 
كه تۆ له‌ ناویا ده‌دره‌وشێیته‌وه‌‌‌

*
كه‌ تۆ له‌ هه‌موو شوێنێ بیت 

شوێنكات نوقمی خۆره‌تاو ده‌بێت

من ته‌نها ده‌ستێكم هه‌یه‌ 

ئه‌وه‌ بۆ چه‌ندین ساڵ ده‌چێ 
خوێنی شیعرو بوڕكانی میهری له‌به‌ر ده‌چێ 

نیوه‌شه‌وێ ده‌ستی ڕاستم هه‌ڵسایه‌وه‌ 
ده‌ستی چه‌پی داگیر كردم 

ئێستا ئه‌و ده‌سته‌م هه‌رچییه‌ك ده‌یاننووسێ 
نه‌چه‌مكی هه‌یه‌ نه‌ مانا 
نه‌ جوانی جارانی ماوه‌ 

چونكه‌ ڕۆحی شیعری زیندوو 
له‌ نێو خوێنی ده‌ستی چه‌پم به‌ جێماوه 

*
ئه‌وه‌ ڕۆیشتنم نییه‌ هه‌ڵمده‌پێچێ به‌ره‌و دوور 

به‌ ڵكو ڕێگاكانه‌

له‌ سووڕانه‌وه‌ی زه‌ماندا 

كه‌ جه‌سته‌ی پڕ درز كردووم 
له‌ نێو ته‌نگژه‌ی زماندا 

كه‌ ده‌ربڕین و گوزاره‌ی زه‌وت كردووم 
هێشتا ژیان لای من ده‌ستی پێ نه‌كردووه‌ 

هه‌ر نه‌ژیاوم 
وا هه‌ست ده‌كه‌م ئاوێنه‌یه‌كی شكاوم 

چوارده‌سته‌ بۆ قووڵایی نێو ئه‌م ژیانه‌ 
فڕێدراوم

*
جیاوازه‌ كه‌ من هه‌ناسه‌ ده‌ده‌م 

ژیان شتێكی تری ئه‌فسووناوییه‌

تۆ له‌ناو دڵی گه‌رمی زه‌وی چی ده‌كه‌ی 

ئه‌ی دیارو ئه‌ی نادیار 
تۆ له‌ ژێر ده‌ریای تووش چی ده‌كه‌ی 

ئه‌ی بڵندو به‌رزی ئه‌ی نه‌وی 
له‌ نێو بای خاكه‌لێوه‌ی ژیاندا چی ده‌كه‌ی 

ئه‌ی ده‌نگ و بێده‌نگی؟ 
كه‌ له‌ناو سینه‌مدا وه‌ك گه‌ڵای لاولاوی 

ئاهه‌نگی سه‌رت لێ سه‌ندووم و 
له‌ ده‌مار ده‌ماری ئه‌و جه‌سته‌م ئاڵاوی

*
وه‌ڵامه‌كان له‌ په‌یواره‌وه‌ نابیسترێن 

بانگی مرۆڤ سه‌دای نییه‌ 

كه‌ من وا ڕائه‌كه‌م ئه‌وه‌ بای ئه‌وینه‌ 

ئه‌مبات و ئه‌مهێنێ 
من دیلی كتێبی عه‌تری تۆم 

به‌ڵام هه‌مدیس بۆ من شه‌رابێكی خه‌سته‌ 

ده‌یخۆمه‌وه 

ئه‌وین ژه‌هر شیرین ده‌كات 

‌ هه‌رچییه‌ك سه‌ریهه‌ڵدابێ 
هه‌رچییه‌ك ئاگری شیعری 

له‌ ده‌فته‌ری دڵ به‌ردابێ 

له‌ناو ئه‌ڵماسی ده‌ركه‌وتنی تۆ 

كه‌ نه‌یخۆمه‌وه‌ 
كتێبێ نه‌ما پڕ له‌ مانای قووڵ  
له‌ ناو په‌رداخی گه‌ڕانه‌وه‌ی تۆ 

كه‌ نه‌یخوێنمه‌وه‌ 
چه‌مكێ نه‌ماوه‌ له‌ نادییاری تۆ شیی نه‌كه‌مه‌وه‌ 

بۆیه‌ ده‌زانم كه‌ په‌یواری تۆ 
له‌ ناو دوا دڵۆپ خوێنێكی ئاڵه‌ 
كه‌وا له‌ جه‌سته‌م بێته‌ خواره‌وه‌ 
چونكه‌ به‌ ته‌نها بانگی ئه‌وینه‌ 

هاوتای مه‌حاڵه 

به‌ركه‌مه‌ندی مه‌رگ كه‌وتبووم 
تۆ نه‌بای له‌مێژ بوو 
له‌به‌ر بای زه‌مه‌ندا 

خوێنی شیعرم به‌سه‌ر تاشه‌كان ڕژا بوو 
ئه‌ی جیلوه‌ی هه‌بوونی ئه‌به‌دیم 
تۆ نه‌بای قه‌ڵه‌مم كوێر ئه‌بوو 

تۆ نه‌بای

*
هه‌موومان به‌ یه‌كه‌وه‌ ژیان ده‌نووسینه‌وه‌ 

ژیانیش به‌ ته‌نها ئێمه‌ ده‌نووسێته‌وه‌



143

 139
له‌مێژه‌ من باڵم له‌ شاندا ڕواوه‌ 

پێكانم له‌ زه‌وی ترازاوه‌ 
له‌مێژه‌ ڕاده‌كه‌م له‌ نێو به‌ڕیای وجود 

هه‌ست ده‌كه‌م كه‌ونم جێهێشتووه‌ 
هیچ بوونێكی زه‌ینم 

له‌ مه‌داری خۆیدا نه‌ماوه‌ 

  *
ئه‌ی كتێبی گه‌وره‌ی ناو سه‌رم 

كه‌ی تۆ لێوڕێژ ده‌بی 

تا بچمه‌ ناو ئه‌به‌د 

